
Día de Galicia

Hai xa máis de 100 anos, e con di-
ferentes denominacións, cada 25 
de xullo  celébrase o Día de Galicia, 
festividade reivindicativa, nos 
seus inicios, e de exaltación e rea-
firmación da nosa identidade, 
máis recentemente. 

As arelas de autonomía política 
e de recuperación dos sinais de 
identidade que nos singularizan -
lingua, cultura,...- latexaban in-
tensamente no corazón dos gale-
guistas que principiaron a celebra-
ción do Día de Galicia no primeiro 
cuarto do século pasado. 

Décadas despois, coa chegada e 
consolidación da democracia, 
aquelas aspiracións convertéronse 
en realidade, con resultados reais 
que redundan en beneficio de to-
das as galegas e galegos. Galicia 
perdeu trens de máis ao longo da 
historia. Se o conxunto de España 
se incorporou con retraso á revolu-
ción industrial, Galicia fíxoo aínda 
máis tarde.  

A democracia e a autonomía fi-
xeron posible que Galicia superase 
definitivamente o atraso secular 

que arrastraba. Coa autonomía do-
támonos de institucións sólidas 
desde as que administrar os nosos 
recursos, decidir o noso futuro e 
reverter radicalmente as dinámi-
cas negativas dun pasado onde as 
dificultades tomaban con frecuen-
cia o rumbo da emigración. A Amé-
rica primeiro; a Europa e outros 
puntos da Península, despois. 

Da man do autogoberno, a Gali-

cia dos nosos días conta con algún 
dos mellores hospitais públicos de 
Europa nun territorio onde hai 
medio século operaban aínda 
menciñeiros e compoñedores; as 
corredoiras deron paso ás redes de 
datos; e as escolas unitarias abri-
ron a porta a unha educación pú-
blica de calidade, que prima o es-
forzo individual do alumnado a 
través de iniciativas como a matrí-

cula universitaria gratuíta, con-
verténdonos en pioneiros absolu-
tos neste ámbito. Pasamos de ex-
portar man de obra, a reter e captar 
talento, tamén persoal cualificado 
entre os descendentes dos galegos 
que outrora emigraron na procura 
de oportunidades. 

Son só algúns exemplos da Ga-
licia contemporánea que aspira a 
liderar o futuro desde a excelencia: 
con formación de calidade e con 
equipamentos punteiros, cunha 
aposta pola ciencia que nos sitúa á 
vangarda da Península.  

Ciencia e tecnoloxía, capital hu-
mano formado, pero tamén  recur-
sos naturais abundantes e renova-
bles, unha localización xeográfica 
privilexiada para o tráfico maríti-
mo de mercadorías, e mesmo unha 
meteoroloxía benigna, constitúen 
os alicerces sobre os que Galicia 
constrúe o seu futuro. Nuns casos 
con proxectos concretos que xa co-
mezan a tomar forma; noutros con 
proposta sólidas que o farán en 
breve. Sempre desde o traballo ho-
nesto, o escrupuloso respecto a á 

lei e a man tendida a cantos podan 
aportar o seu grao de area.  

Temos recursos, certo; pero 
cómpre tamén unha predisposi-
ción individual e colectiva para su-
perar a «tentación do non». Por-
que competir no mundo esixe 
mentes abertas e actitudes proac-
tivas, sempre co obxectivo de 
construír o futuro en positivo, 
pensando no mellor para Galicia e 
para os galegos. 

Nun mundo polarizado en ex-
ceso, Galicia demostra, con fei-
tos, que se pode gobernar desde a 
mesura e con sentido común. 
Nós, ao noso. 

E o noso é ocuparnos dos asun-
tos que preocupan aos galegos, ta-
mén de apostar pola nosa lingua e a 
nosa cultura, principais sinais e 
identidade de Galicia e protagonis-
tas dun verdadeiro rexurdimento 
que toma forma a  través de mani-
festacións artísticas, literarias e in-
telectuais. Sempre desde o con-
vencemento, xamais desde a im-
posición. Desde a moderación que 
caracteriza ao noso pobo. n

Nós, ao noso

ALFONSO RUEDA VALENZUELA 
PRESIDENTE DA XUNTA DE GALICIA

Reto Galicia
Sostible

1. Usa unha 
botella 
reutilizable

2. Dúchate
en lugar de 
bañarte

3. Rega a 
primeira ou 
última hora 
do día

4. Leva a túa 
propia bolsa 
á compra

5. Recicla o 
aceite usado, 
non o tires no 
vertedoiro

6. Revisa as 
fugas en 
billas e 
mangueiras

7. Non tires 
toalliñas nin 
produtos de 
hixiene íntima 
no inodoro

8. Desbota 
as cabichas 
na papeleira

10 retos para un verán sostible

9. Compra 
produtos de 
proximidade, 
apoia o comercio 
local

10. Inspira a 
outras persoas 
para que se unan 
a este reto

auga.veolia.gal

Feliz Día de Galicia 
Axúdanos a coidala

Día de Galicia

O 25 de xullo é o día da nosa festa 
nacional, o día grande de Galiza 
en que Santiago se mostra máis 
que nunca capital do país. Nesta 
xornada a nosa benquerida 
Compostela fai honra á súa con-
dición secular de cidade univer-
sal e de acollida. Recibimos miles 
de persoas que chegan polas 
máis diversas razóns: para fes-
texar, por suposto, mais tamén 
para reivindicar os nosos derei-
tos, para participar nos actos so-
lemnes e institucionais, para vi-
sitar familia e amizades ou mes-
mo para coñecer un dos lugares 
máis simbólicos de occidente. 

É tamén un día de xusto reco-
ñecemento a todas as persoas 
que sosteñen a inmensa loxística 
que a capital esixe, as que lim-
pan, as que atenden detrás dun 
mostrador, as que conducen, as 
que protexen, as que planifican, 
as que coidan…, as que a mante-
ñen en pé no día grande da festa e 
todos os días do ano. A santia-
guesa é unha veciñanza compro-
metida tanto no cotián como nas 

ocasións extraordinarias, que 
mira cara ao futuro sen deixar de 
honrar a memoria, a diversidade, 
as causas xustas e as diferentes 
formas que temos de ser com-
postelás e composteláns. 

Por iso no día en que miles de 
ollos se pousan en nós, o traxe co 
que nos vestimos tamén debe re-
flectir a nosa identidade colectiva. 
Este traxe está cosido cos fíos da 

memoria, da dignidade e do res-
pecto entre as culturas. Está no 
propio cartel desta edición das 
Festas do Apóstolo, realizado por 
Iria Aldegunde, deseñadora com-
postelá, en homenaxe ao último 
cartel realizado por Camilo Díaz 
Baliño antes de ser asasinado polo 
fascismo hai 90 anos. Está tamén 
na elección da persoa pregoeira, 
Ghaleb Jaber Ibrahim, médico e 

empresario palestino, exiliado e 
afincado neste concello hospita-
lario desde hai xa máis de cinco 
décadas. E está nas distincións da 
Alba de Compostela, para recoñe-
cer a traxectoria de persoas que, 
desde o particular e desde o colec-
tivo, proxectan cara ao mundo o 
mellor de nós e acrecentan un 
plus de dignidade á memoria do 
noso devir colectivo. 

Mais tan importante como o 
traxe dos días de festa é o traxe de 
cotío. A vestimenta de diario da 
Compostela actual cósese cos fíos 
dos coidados e da atención, dando 
servizo a 100.000 veciñas e veci-
ños, as que viven Compostela co-
mo fogar e centro das súas vidas, 
cos fíos da identidade e da lingua, 
para dialogar en pé de igualdade 
coas culturas do mundo, e cos 
fíos da sustentabilidade, traba-
llando por recuperar espazo para 
as persoas e para a vida en comu-
nidade, por mellorar o acceso á 
vivenda, pola convivencia har-
mónica entre poboación residen-
te e visitantes e pola preservación 

do medio natural nun contexto 
de emerxencia climática. 

Mestura de rural e urbano, de 
tradición e innovación, cunha 
configuración do territorio verte-
brada polo Sar e o Sarela, patri-
monio histórico vivo e vizosa cul-
tura, o noso concello é un lugar de 
debate e diálogo, de participación 
e conciencia crítica, de aposta po-
lo comunitario e solidariedade 
permanente, de maneira especial 
cos colectivos máis vulnerábeis.   

Sexa co traxe de domingo, se-
xa co traxe de diario, Santiago de 
Compostela sitúase no mundo 
como unha cidade sinalada polo 
mito e a espiritualidade, cons-
ciente da súa diversidade, pre-
servando o patrimonio, honran-
do as pegadas do pasado e pro-
xectándose cara ao futuro orgu-
llosa de si.  

Que, como dixo Castelao na 
súa Alba de Gloria, «a fogueira do 
esprito siga quentando as vosas 
vidas e que a fogueira do lume 
nunca deixe de quentar os vosos 
fogares».  n

Orgullo de sermos de Compostela

 GORETTI SANMARTÍN REI 
ALCALDESA DE SANTIAGO

URO Vehículos Especiales, S.A.

URO, Vehiculos Especiales, S.A (UROVESA), Pol. Ind. Tambre - Via Edison,17 - 15890 Santiago de Compostela
Tel: +34 981580322   Fax: +34 981565370   Web: www.urovesa.com

Tecnoloxía e innovación dende Galicia para o mundo

Día de Galicia

Cada 25 de xullo, Santiago de 
Compostela volve ocupar un lu-
gar singular na vida de Galicia e 
de España. A celebración do 
Apóstolo Santiago ten, natural-
mente, unha profunda raíz cris-
tiá. Pero sería difícil comprender 
o seu verdadeiro alcance se a con-
templásemos unicamente desde 
o interior da comunidade crente. 
Ao longo dos séculos, Santiago 
chegou a converterse tamén en 
patrimonio compartido, lugar de 
encontro, memoria cultural e ho-
rizonte cara ao que continúan ca-
miñando persoas de proceden-
cias, linguas, conviccións e sensi-
bilidades moi diferentes. 

Non todos fixeron o Camiño 
polas mesmas razóns. Uns son 
crentes e viviron a peregrinación 
como unha experiencia explicita-
mente relixiosa. Outros buscan 
respostas a preguntas que quizais 
non saben formular de todo. Al-
gúns precisan tomar distancia 
respecto dunha vida demasiado 
acelerada. Outros queren atopar-
se coa natureza, cos demais ou 

consigo mesmos. E tampouco 
faltan quen simplemente quixo 
afrontar un reto persoal ou parti-
cipar nunha experiencia cultural 
que xa forma parte do patrimonio 
da humanidade. 

Todos, porén, camiñaron. 
Quizais esta sexa unha das razóns 
polas que o Camiño continúa fas-
cinando nunha sociedade tan 
distinta daquela que viu nacer as 
peregrinacións medievais. O Ca-
miño lémbranos algo elemental 
que o noso modo de vida pode fa-
cernos esquecer: somos seres en 
camiño, somos homo viator. 
Ningún de nós chegou definitiva-
mente. Todos necesitamos 
aprender, rectificar, buscar e co-
mezar de novo. 

Celebramos este ano a festa do 
Apóstolo poucas semanas des-
pois da visita que o papa León 
XIV realizou a España, do 6 ao 12 
de xuño. Os seus encontros e as 
súas palabras deixaron algunhas 
reflexións que transcenden o 
ámbito estritamente eclesial e 
que poden resultar oportunas 

para a nosa sociedade. O Papa fa-
lou da mocidade e do seu futuro, 
da dignidade das persoas mi-
grantes, do servizo ao ben co-
mún, do valor da cultura, da res-
ponsabilidade política e da nece-
sidade de construír espazos de 
encontro nunha sociedade de-
masiado afeita á confrontación. 

Son cuestións que nos afectan 
a todos. Crentes e non crentes. 
Persoas de distintas conviccións 
políticas. Quizais a festa de San-
tiago poida ofrecernos unha 
oportunidade para reflexionar 
xuntos sobre algunhas delas. 

Espazos de encontro 

Nunca dispuxemos de tantos 
medios para comunicarnos e, po-
rén, non sempre resulta doado 
atoparnos. As redes sociais per-
mítennos coñecer en cuestión de 
segundos o que acontece a millei-
ros de quilómetros. Podemos 
manter conversas instantáneas 
con persoas que se atopan nou-
tros continentes. Temos acceso a 
unha cantidade de información 

que ningunha xeración anterior 
puido imaxinar. E, con todo, me-
dra a experiencia da soidade, tan-
to entre as persoas maiores como 
entre a mocidade, a pesar de con-
vivir, paradoxalmente, cunha in-
tensa presenza nas redes dixitais. 

Ao mesmo tempo, as nosas 
sociedades parecen experimen-
tar unha dificultade crecente pa-
ra conversar con quen pensa de 
maneira diferente. Con demasia-
da facilidade clasificamos as per-
soas: de esquerdas ou de derei-
tas, conservadoras ou progresis-
tas, crentes ou non crentes. E 
cando as etiquetas ocupan o lu-
gar dos rostros, resulta moito 

máis difícil atoparnos. 
Unha das mensaxes que León 

XIV quixo transmitir durante a 
súa visita a España é, precisa-
mente, a importancia de recupe-
rar unha cultura do encontro. 
Unha sociedade plural necesita 
aprender a convivir coas súas di-
ferenzas. A pluralidade non debe-
ría percibirse como unha ameaza, 
senón como unha oportunidade 
para descubrir que ningunha 
persoa nin ningún grupo esgota 
por si só toda a verdade sobre a 
complexidade da vida humana. 

O Camiño de Santiago ofrece, 
neste sentido, unha pequena pa-
rábola de convivencia. Quen co-
meza a camiñar descobre axiña 
que non sempre pode elixir os 
seus compañeiros de ruta. Nun 
albergue, arredor dunha mesa ou 
durante unha etapa aparecen 
persoas moi diferentes. Proceden 
de países distintos. Falan linguas 
diferentes. Pensan de maneira 
diferente. Pero camiñan xuntas. 

Quizais a nosa sociedade pre-
cise algo desa experiencia. Nece-

Santiago, camiños no Camiño

FRANCISCO JOSÉ PRIETO  
 ARCEBISPO DE SANTIAGO

6  I  Especial  I elCorreoGallego   I   SÁBADO, 25 DE XULLO DE 2026

A AUGA NON
É INFINITA
A AUGA NON
É INFINITA

Neste Día de Galicia, coidemos o que nos da vida.

CONSÚMEA 
CON CABEZA
CONSÚMEA 

CON CABEZA



sitamos lugares onde poidamos 
atoparnos sen preguntarnos pri-
meiro a que grupo pertence o ou-
tro. Necesitamos conversas nas 
que non tratemos de derrotar a 
quen pensa de maneira diferente. 
Necesitamos recuperar a sauda-
ble curiosidade polo outro. 

Unha auténtica cultura demo-
crática esixe respecto, escoita e 
vontade de construír xuntos. Ca-
be discrepar profundamente e 
seguir recoñecéndonos como 
concidadáns; pódense defender 
conviccións diferentes e compar-
tir a preocupación polo ben co-
mún. O futuro das nosas socieda-
des dependerá en boa medida da 
nosa capacidade para recuperar 
esta aprendizaxe. 

A tecnoloxía e a pregunta polo 
humano 

A primeira encíclica do papa Le-
ón XIV, Magnifica humanitas, 
expón a necesidade de protexer a 
persoa humana no momento ac-
tual, dada a extraordinaria 
transformación tecnolóxica que 
estamos a vivir. A intelixencia 
artificial está a cambiar a nosa 
maneira de traballar, comuni-
carnos, aprender e crear. As po-
sibilidades son inmensas. 

Pero tamén o son as preguntas 
sobre o futuro laboral, as novas 
profesións, a cuestión da privaci-
dade, a veracidade dos feitos e a 

delegación de funcións volitivas e 
cognitivas na IA. Son preguntas 
técnicas, económicas e políticas. 
Pero, no fondo, hai unha cuestión 
aínda máis importante: que signi-
fica ser humano? 

A tecnoloxía pode axudarnos a 
vivir mellor. Pero non pode deci-
dir por nós que significa unha vida 
boa. Pode multiplicar as nosas ca-
pacidades. Pero non pode dicirnos 
para que debemos empregalas. 
Pode conectarnos. Pero non pode 
garantir que nos atopemos. Pode 
procesar millóns de datos. Pero 
non pode substituír o valor dunha 
conciencia, dunha amizade ou 
dunha aperta. 

O progreso tecnolóxico necesi-
ta ir acompañado dun progreso 
humano. En caso contrario, corre-
mos o risco de ter sociedades cada 
vez máis avanzadas desde o punto 
de vista técnico e cada vez máis 
fráxiles desde o punto de vista hu-
mano. Tamén aquí precisamos 
diálogo: entre a ciencia e a ética, 
entre a tecnoloxía e as humanida-
des, entre a economía e a filosofía, 
entre crentes e non crentes. Por-
que a pregunta polo futuro do ser 
humano aféctanos a todos. 

O valor da cultura 

León XIV quixo reunirse tamén 
durante a súa viaxe con repre-
sentantes do mundo da cultura. E 
non foi un xesto menor, porque 

as sociedades non viven unica-
mente da economía e da política. 
Viven tamén de símbolos, de me-
moria, de arte e de beleza. 

A cultura axúdanos a com-
prender quen somos. E Galicia 
posúe un patrimonio cultural ex-
traordinario: a nosa lingua, a nosa 
literatura, a nosa música, as nosas 
paisaxes... E, naturalmente, San-
tiago e o Camiño. Todo iso forma 
parte dunha identidade que nunca 
debería converterse nun muro. As 
identidades máis fecundas son 
aquelas que saben dialogar. 

Santiago de Compostela de-
móstrao. Profundamente galega, 
é unha cidade tamén profunda-
mente universal. Quizais esta sexa 
unha das grandes achegas que po-
de ofrecer ao mundo contempo-
ráneo. Teñamos raíces e esteamos 
abertos. Conservemos a memoria 
e construamos o futuro. A identi-
dade e a apertura non son necesa-
riamente inimigas. Cando unha 
identidade está viva, non precisa 
ter medo ao encontro. 

Aprender a camiñar xuntos 

Dentro de pouco, en 2027, San-
tiago volverá celebrar un Ano 
Santo Compostelán. Será unha 
oportunidade extraordinaria, cu-
xo éxito non debería medirse 
unicamente polo número de pe-
regrinos e visitantes. Deberiamos 
preguntarnos tamén que expe-

riencia ofreceremos a quen che-
gue. Ofrezamos unha cidade aco-
lledora, unha Galicia hospitala-
ria, espazos de silencio e de au-
téntica humanidade. 

Como arcebispo de Santiago, 
desexo que toda persoa que che-
gue a Compostela poida sentirse 
acollida. Quen vén movido pola 
fe, quen está buscando ou quen 
dubida. Quen simplemente que-
re camiñar. As portas deben es-
tar abertas. 

Cando hai guerras que parecían 
imposibles neste mundo do século 
XXI, cando existen desigualdades 
persistentes ou medo ao futuro, 
tamén hai moitas razóns para a 
esperanza. Porque cada día millei-
ros de persoas coidan doutras: fa-
milias que sosteñen os seus maio-
res, profesionais que traballan con 
responsabilidade, voluntarios que 
entregan o seu tempo, mozos e 
mozas que se comprometen, veci-
ños que axudan, científicos que 
investigan e educadores que 
acompañan. Son pequenos signos 
que poucas veces ocupan titulares. 
Pero sosteñen o mundo. A espe-
ranza non consiste en ignorar as 
dificultades. Consiste en crer que 
podemos afrontalas xuntos. 

Os cristiáns atopamos a raíz úl-
tima desa esperanza en Xesucris-
to. Non pretendemos impor esta 
convicción a ninguén. Pero tam-
pouco queremos ocultala. Forma 

parte da nosa identidade e da 
achega que desexamos ofrecer 
humildemente á sociedade. A fe 
ensínanos que cada persoa posúe 
unha dignidade dada por Deus que 
ninguén lle pode arrebatar. Que 
ninguén debería ser descartado e 
que o poder debe converterse en 
servizo. Que o estranxeiro merece 
hospitalidade e que o perdón é po-
sible. Que a fraternidade non é un-
ha inxenuidade e que a historia 
permanece aberta á esperanza. 
Quizais poidamos atoparnos aí, 
crentes e non crentes, persoas de 
conviccións diferentes, na defensa 
da dignidade humana. 

Cada 25 de xullo, o Apóstolo 
Santiago o Maior lémbranos que 
a historia de Europa está atrave-
sada polo Camiño. Camiños polos 
que durante séculos circularon 
persoas, culturas, linguas e ideas. 
Hoxe necesitamos seguir cons-
truíndo camiños entre xeracións 
e entre culturas, ou entre quen 
pensa de maneira diferente. En 
tempos de polarización, Santiago 
invítanos a recuperar o diálogo 
sereno. En tempos de incerteza, a 
coidar a esperanza. E en tempos 
nos que tantas veces cada un pa-
rece camiñar unicamente pola 
súa conta, o Camiño lémbranos 
unha verdade sinxela que non 
deberiamos esquecer: chegamos 
máis lonxe cando aprendemos a 
camiñar xuntos. n

Celebramos Galicia contigo
Desde 1994

GALICIA 
LO DA TODO 

POR TI.
Esta tierra te entrega todo lo que tiene.

Los ríos te devuelven algo más que un reflejo. 
El viento algo más que ligereza. 
El sol algo más que luz.

Por eso, es un orgullo haber sido reconocidos 
como la mejor empresa gallega de energías  
renovables.

Un reconocimiento a nuestra reputación que  
nos recuerda las raíces de nuestra visión.

Porque cuando una tierra lo da todo por ti, 
lo más justo es darlo todo por ella.

Feliz Día de Galicia.

Central hidráulica Arnoya, situada en la provincia de Orense, propiedad de Ecoener.



Branca cunha banda diagonal azul 
celeste que a atravesa desde o ángu-
lo superior esquerdo ata o inferior de-
reito. Así é a bandeira de Galicia, tal e 
como recolle o artigo 6 do Estatuto 
de Autonomía. Nacida durante o sé-
culo XIX, está inspirada na insignia da 
Comandancia Naval da Coruña e foi 
adoptada polos emigrantes galegos 
que partían cara a América desde o 
porto herculino. Na súa versión insti-
tucional incorpora no centro o escu-
do de Galicia. 

Aínda que non existen rexistros 
que acrediten a existencia desta ver-
sión antes do século XX, a súa orixe 
adoita vincularse aos movementos 
migratorios cara a América Latina. O 
deterioro das condicións socioeco-
nómicas en Galicia ao longo do sécu-
lo XIX obrigou milleiros de persoas a 

abandonar a súa terra na procura 
dun futuro mellor. 

A emigración intensificouse a par-
tir de 1880, favorecida polos avances 
nos transportes e polas cadeas mi-
gratorias xa consolidadas. Arxentina, 
Cuba, Brasil e Uruguai convertéronse 
nos principais destinos dos galegos, 
que embarcaban desde os portos da 
Coruña, Vilagarcía-Carril ou Vigo. 

Ata comezos do século XX, o por-
to coruñés concentrou o maior volu-

me de pasaxeiros. Estes emigrantes 
fixeron súa a bandeira que ondeaba 
na Comandancia Naval e nas embar-
cacións da provincia. A bandeira, 
asignada á Comandancia en 1845, 
estaba formada por unha cruz azul 
de Santo André sobre fondo branco. 
En 1891, o Goberno ordenou modi-
ficar o deseño para evitar a súa con-
fusión co pavillón naval ruso, elimi-
nando unha das aspas e dando lugar 
á franxa diagonal actual. 

Outra teoría sostén que a bandei-
ra foi creada polos galeguistas do Re-
xurdimento e que xa se empregara 
durante o traslado dos restos de Ro-
salía de Castro, celebrado entre os 
días 25 e 27 de marzo de 1891. 

Anos despois, Alfonso Daniel Ro-
dríguez Castelao presentou na revis-
ta Nova Galiza unha proposta alter-
nativa. O deseño prescindía dos ele-
mentos relixiosos e incorporaba un-

ha serea sostendo un escudo cunha 
fouce de ouro e unha estrela de cinco 
puntas, acompañado do lema De-
nantes mortos que escravos. A pro-
posta reflectía a súa visión nacionalis-
ta e a tradición mariñeira de Galicia. 

Na súa versión institucional, a 
bandeira incorpora o Santo Grial, un 
símbolo con case un milenio de his-
toria. Trátase dunha das representa-

cións máis antigas de Galicia, docu-
mentada como arma do Reino de 
Galicia no século XIII. A versión mo-
derna e estandarizada do escudo foi 
fixada pola Real Academia Galega en 
1972. 

É esta bandeira, coa representa-
ción do Santo Grial no centro, a que 
debe figurar nos actos institucionais 
de Galicia. n 

CEDIDA

A bandeira co Santo Grial debe aparecer nos actos institucionais.

Unha bandeira nacida entre 
o mar e a emigración

A orixe do pavillón vincúlase á insignia da Comandancia Naval da Coruña 
e aos galegos que partiron cara América buscando un futuro mellor

A versión moderna  
do escudo na bandeira 
foi fixada pola Real 
Academia Galega  
en 1972

Redacción

Premio 
“de Ley Siglo XXI” 
na categoría Dereitos
do Consumidor

Ao teu carón na 
defensa do que

é noso!

25 de xullo
Día da Patria Galega

Rúa Santiago Rey Fernández Latorre, nº 57, 7º (edificio Apolo 2)
Esquina Ramón y Cajal - Fronte ao Corte Inglés, 15006 A Coruña

881 964 020

www.perezlema.gal

O debate sobre a reforma da letra do 
himno galego para achegala á ver-
sión orixinal de Eduardo Pondal che-
ga á súa fase final. Será o Parlamen-
to quen aprobe ou non as recomen-
dacións dos expertos para corrixir 
algúns dos cambios que sufriu a 
composición e sobre os que alertou 
no seu día o propio autor. 

O caso é que o himno  que hoxe 
ten o poder de espertar a emoción 
dos galegos e galegas non se es-
treou na nosa terra. A primeira vez 
que se interpretou ante o gran públi-
co foi en Cuba, a comezos do sécu-
lo pasado. Vaiamos por partes. 

No ano 1890, o Orfeón Coruñés 
nº4 organizou un certame musical 

para dotar a rexión dun canto pro-
pio. O director da agrupación na-
quela época, Pascual Veiga, pediulle 
persoalmente ao poeta Eduardo 
Pondal, nado no concello coruñés 
de Ponteceso, que participara no 
concurso cun poema propio. Así na-
ceron ese versos que seguimos a 
cantar con forza en Galicia, e que 
pertencen ao poema Os pinos.  

A música que se escolleu para 
acompañar a poesía estaba com-
posta polo propio Pascual Veiga, 
quen morreu sen chegar a ver a súa 
obra convertida no himno galego. 
Semella que a idea era presentar a 
peza nas festas da Coruña de1890. 
Porén, pode que por falta de tempo 
para ensaiar, a estrea pospúxose e o 
que sería o cántico máis icónico de 

Galicia non viu a luz ante o seu pobo 
ata uns anos despois. 

Foi nunha gran celebración no  
Centro Galego da Habanaonde 
soou o himno de Pondal e Veiga por 
primera vez. Era o 20 de decembro 
de 1907.  

Naquel ano, Xosé Fontenla Leal 
(un dos promotores da Real Acade-
mia Galega)  encargoulle a Manuel 
Curros Enríquez, que residía na Ha-
bana, que fixera a letra para o canto 
galego, mentres que a música que-
dou encargada a José Castro ‘Cha-
né’, se ben optouse finalmente pola 
composición de Pondal e Veiga.  

En 1923, co inicio da ditadura de 
Primo de Rivera, quedou prohibido o 
uso de Os pinos coma himno, pero 
logrou o recoñecemento oficial du-

rante a Segunda República. A dita-
dura franquista relegouno a un se-
gundo plano, pero perviviu entre os 
galegos e galegas, que cantaban a 
canción nas festas populares. Sen 

ter aínda o título 
oficial de himno,  
a cidadanía xa o 
sentía seu.  

Finalmente, 
en 1975, durante 
as festas do 
Apóstolo Santia-
go, a xente can-
touno a pleno 
pulmón e en pé, 
inaugurando un-
ha nova tradición 
que se repitiría ao 
ano seguinte co 
apoio das autori-
dades alí presen-
tes e xa morto 
Franco. En 1977, 
os partidos que 
non eran nacio-
nalistas tamén 
recoñeceron a 
súa posición co-
mo himno da no-
sa terra. E así 
chegamos ata o 
día de hoxe, on-

de todos e todas cantamos con or-
gullo ese poema que empeza así: 
Que din os rumorosos na costa ver-
decente, ao raio transparente do 
prácido luar? n

VÍCTOR ECHAVE

Letra do himno de Galicia.

Un himno galego que se 
estreou lonxe da terra
«Que din os rumorosos na costa verdecente?» O cántico da nosa 
comunidade está baseado nun poema de Eduardo Pondal

Redacción

 DA TERRA QUE NOS INSPIRA CADA DÍA

O SABOR DE
SER DE AQUÍ,
25 DE XULLO 
FELIZ DÍA DE GALICIA

As festas do Apóstolo chegan un 
ano máis e enchen Santiago de en-
contros e actuacións. A Festa Píca-
ra, The Rapants e os Cabezudos 
son algunhas das propostas que o 
Concello de Santiago achega este 
ano. O programa de festas dura 5 
días menos que anos anteriores, pe-
ro durante os 10 días de festas hai 
unha ampla oferta de actividades.  

O concerto da Real Filharmonía 
de Galicia abriu as festas o 22 de xu-
llo na Praza da Quintana. Hora e me-
dia máis tarde, Ghaleb Jaber Ibra-
him, empresario e impulsor da Fun-

dación Araguaney, pronunciaba o 
tradicional pregón dende o balcón 
do Pazo de Raxoi.  

Os máis cativos poderán desfru-
tar das festas do Apóstolo durante 
toda a semana. A tarde do 23 de xu-
llo volveu a Festa Pícara ao parque 
de Galeras. A rapazada pasou as 
horas entre xogos, obradoiros e 
concertos adaptados á súa idade. 
Xa na xornada de onte, día 24, os Xi-
gantes e os Cabezudos encheron 
as Prazas da Quintana e do Toural e 
este 25 volverán cun percorrido po-
la zona vella. Compostela Cinema 
tamén inclúe na súa programación 
os nenos e as nenas que queiran 

desfrutar do cine na rúa. Nesta edi-
ción poderanse ver A Galiña Turule-
ca o día 29 ás 20.00 no exterior do 
Centro Cultural de Verdía e Noctur-
na o 30, á mesma hora no parque 
Eugenio Granell. 

Na programación pensada para 
todas as idades tamén colle a rapa-
zada. Das 17.00 ás 20.00, persoas 
de todos os niveis e idades poderán 

xogar ao xadrez no parque da Ala-
meda. As partidas amistosas están 
datadas para o 28, 29 e 30 de xullo, 
todos os días á mesma hora. 

Julian Marley & The Uprising, Be-
lem Tajes, Lila Downs, Felisa Sega-
de, Budiño, La Perra Blanco, A Tara-
na, Bewis de la Rosa, Eris Macken-
zie e The Rapants serán os encarga-
dos de facer bailar aos santiagueses 
nas súas festas. O folclore galego ta-
mén ten oco na semana do Apósto-
lo. Estará representado por Cantigas 
e Agarimos, Colexiata de Sar, Brin-
cadeira e Ultreia. 

Como cada 24 de xullo, o ceo de 
Santiago estoupou en mil cores, 
desta volta da man de Pirotecnia del 
Mediterráneo. Os fogos artificiais vol-
veron ser lanzados dende tres pun-
tos diferentes da cidade: a Cidade 
da Cultura, a Alameda e o Parque 
Carlomagno, mentres que na noite 
do 31, nos chamados fogos peque-
nos, botaranse dende a Alameda. 

Ao igual que sucedeu onte, nas 
noites de hoxe e de mañá un espec-
táculo de luces cubrirá a fachada do 
Pazo de Raxoi. O videomapping vol-
ve despois de 6 anos e amosa a 
transformación do edificio co paso 
dos anos. 

Unha variada programación que 
fará inesquecibles estas festas do 
Apóstolo. n

Música, tradición e 
espectáculos de luz 
toman Santiago 
polo Apóstolo
O videomapping no Obradoiro é unha das grandes 
atraccións das festas, que se prolongan ata o día 31

The Rapants son os 
encargados de 
clausurar a semana de 
festas co seu concerto 
na Praza da Quintana

ANTONIO HERNÁNDEZ RÍOS

Pasarrúas de Xigantes e Cabezudos nas Festas do Apóstolo 2023.

Redacción

Galicia
Querer a Galicia é apoiar a súa 
xente, os seus negocios, as súas 
empresas, as súas vilas e as súas 
cidades, para que hoxe, e máis 
todos os días, sexa un día feliz.

Sabadell Galego deséxache un 
Feliz Día de Galicia.



«O Xacobeo 2027 non é só unha cele-
bración relixiosa ou cultural. É unha 
oportunidade para descubrir unha Ga-
licia diversa, sostible e acolledora, cun-
ha oferta que vai moito máis alá do pro-
pio Camiño e que inclúe gastronomía, 
patrimonio, natureza, termalismo e ex-
periencias singulares durante todo o 
ano», afirmaba hai un mes Marcos Gó-
mez Román, o comisario do Xacobeo 
2027, durante unha reunión en Nápo-
les con axentes do sector turístico; un 
dos tantos encontros que durante es-
tes últimos meses se están a levar a ca-
bo para celebrar por todo o alto esta 
data tan sinalada. 

A finais de 2025 a Xunta aprobou o 
primeiro Plan Director de Patrocinios 
para estruturar os eventos que se pa-
trocinan con fondos públicos vencella-
dos ao Ano Santo: eventos culturales 
urbanos, eventos culturales de referen-
cia, eventos de proxección nacional e 
internacional, encontros e congresos 
temáticos, actividades deportivas liga-
das ao Camiño de Santiago e iniciativas 
creativas e innovadoras.  

Moitos dos eventos adheridos ao 
Plan xa se están a celebrar durante 
este verán en toda Galicia. En total, 
segundo datos da Xunta, presen-

táronse máis de 700 propostas. 
Unha excelente resposta que Mar-

cos Gómez Román atribúe tamén ao 
traballo que o Goberno galego está a 
desenvolver para preparar o Ano San-
to. «Conxugar todo iso desde el res-
pecto á tradición, á diversidade e á pro-
xección de Galicia Calidade será o que 
busquemos agora que estamos defi-
nindo o Xacobeo 2027». 

Outra das accións impulsadas polo 
Goberno autonómico é o programa «O 
teu Xacobeo», dotado de 3 millóns de 
euros. A súa misión é apoiar economi-
camente  iniciativas que contribúan á di-
namización dos Camiños de Santiago. 

A primeira ronda de axudas pechou 
o prazo en abril e despois do verán vol-
verá a convocarse unha nova oportuni-
dade. O programa  colle a remuda da 
edición Xacobeo 2021-2022, que  su-
puxo un fito histórico na celebración 
dos anos santos composteláns. n

Espectáculo na Praza da Quintana durante a celebración do Xacobeo 2022.

XOAN ÁLVAREZ

Redacción

Xa se están a celebrar diversos eventos e iniciativas enmarcadas no 
primeiro Plan Director de Patrocinios, convocado polo Ano Santo

En marcha os preparativos 
para o Ano Xacobeo 2027

O Ano Xacobeo celébrase 
cando o 25 de xullo coin-
cide en domingo, pero a 
última vez que isto acon-
teceu, o mundo estaba 
atravesando un desafío 
sen igual: a pandemia do 
coronavirus, en 2021. Por 
iso, a programación viuse 
obrigada a cambiar. O Pa-
pa Francisco aprobou un-
ha prórroga extraordinaria 
do Ano Santo, de xeito 
que o 2022 tamén foi Xa-
cobeo. O impacto foi no-
table no turismo na nosa 
comunidade, que se posi-
cionou como destino se-
guro: Galicia rexistrou 6,5 
millóns de viaxeiros e 12,5 
millóns de noites, a cifra 
máis alta na historia da 
comunidade ata entón.

Rexistros 
históricos

COVID-19

Día de Galicia

Mentres milleiros de persoas saen 
á rúa coa ledicia de poder celebrar 
a xornada grande do Apóstolo, 
outras familias consultan o progra-
ma cunha preocupación distinta. 
Necesitan coñecer cando soarán 
as bombas de palenque, onde ha-
berá máis xente ou que actos te-
rán luces e ruídos fortes. 

Para algunhas persoas autistas, 
a música, os berros, os petardos, 
a pirotecnia ou as aglomeracións 
non forman parte simplemente do 
ambiente festivo. Poden conver-
terse en estímulos difíciles de pro-
cesar, provocar unha angustia in-
tensa e mesmo causar dor. 

«Non todas, pero moitas per-
soas con autismo poden ter dificul-
tades para gozar dunha festa», ex-
plica Cristina Couto, responsable 

da área de programas da Federa-
ción Autismo Galicia. A experta in-
siste en que non se pode xenerali-
zar: hai persoas que gozan dos es-
tímulos intensos e outras cunha 
elevada sensibilidade ao ruído, ás 
luces, aos cheiros ou ao contacto. 

A imprevisibilidade engade ou-
tra dificultade. Un espectáculo de 
artificio ten un horario determina-
do, pero os petardos, os foguetes 
ou as bombas poden estoupar 
sen aviso. Non saber cando che-
gará a seguinte explosión mantén 
algunhas persoas en tensión cons-
tante. «Non saber que vai pasar ou 
que podes facer crea angustia», si-
nalan desde Autismo Galicia. 

Por iso, anticipar resulta funda-
mental. Coñecer o percorrido dos 
cabezudos, os horarios dos pasa-
rrúas ou as zonas con máis públi-
co permite preparar a experiencia 

ou decidir non acudir. «Ao final, o 
que lles das é a capacidade de de-
cidir se queren estar ou non», resu-
me Couto. 

Asi mesmo, a Federación pro-
pón medidas sinxelas que non 
obrigan a eliminar as tradicións. 
Unha sería detallar no programa os 
actos que poidan xerar ruídos for-
tes ou aglomeracións, incluídas as 
bombas de palenque, as probas 
de son, os desfiles ou os pasa-
rrúas. Tamén se poderían reservar 
franxas adaptadas nas atraccións, 
con menos música, megafonía e 
luces. 

Do mesmo xeito, puntos de in-
formación poderían prestar cascos 
de cancelación de ruído, útiles ta-
mén para nenos, maiores e per-
soas con outras sensibilidades. Na 
pirotecnia existen alternativas de 
baixa intensidade sonora, así co-

mo espectáculos con drons ou 
proxeccións de luz. Estes tamén 
deben explicarse se inclúen deste-
los ou cambios rápidos. 

Durante o Apóstolo, Santiago 
énchese de música, luces e pólvo-
ra, pero a celebración non se vive 
igual desde todos os corpos.  

Para algunhas persoas, aquilo 
que representa alegría colectiva 

convértese en dor, medo ou esgo-
tamento. Unha festa aberta non é 
só aquela na que calquera pode 
entrar, senón a que permite saber 
que vai ocorrer, protexerse do ruí-
do e decidir libremente se partici-
par. Tamén quen observa desde 
máis lonxe, cos oídos cubertos ou 
buscando unha rúa tranquila, for-
ma parte do Apóstolo. n

FAG

Cristina Couto, responsable da área de programas da Federación Autismo Galicia.

«O que para algúns é festa, 
para outros é dor»

A Federación Autismo Galicia propón unha serie de medidas para 
facer a celebración do día grande do Apóstolo máis inclusiva

Redacción

www.televes.com

Hay caminos que conser-
van su esencia mientras 
transforman a quienes los 
recorren. Desde hace siglos, 
el Camino de Santiago acom-
paña a millones de peregrinos. 
El Camino permanece. Son 
ellos quienes, paso a paso, 

La identidad siempre evoluciona, 
pero nunca deja de guiarte

evolucionan, descubren nue-
vas perspectivas y regresan 
siendo mejores sin dejar de 
ser quienes son. En Televés 
creemos que las mejores 
identidades evolucionan de 
la misma forma. Crecen para 
responder a nuevos desafíos, 

suman nuevas capacidades y 
miran al futuro sin olvidar de 
dónde vienen. Porque avanzar 
no significa dejar atrás lo que 
nos define, sino llevarlo con 
nosotros hacia el futuro. 
 
Feliz Día del Apóstol.



As Medallas de Galicia 2026 poñen 
este ano o foco na colectividade ga-
lega do exterior. O presidente gale-
go, Alfonso Rueda, anunciaba ao re-
mate do Consello da Xunta do pasa-
do luns que a máxima distinción civil 
que concede anualmente o Gober-

no autonómico recaería nesta edi-
ción en catro mulleres descendentes 
da emigración: a empresaria arxenti-
na Claudia Álvarez, a fiscal Beatriz 
Gil, a xornalista venezolana Carla An-
gola e a odontóloga brasileira Cami-
la Fernández. 

O acto de entrega celebrouse, 
como é habitual, onte, 24 de xullo, 
en Santiago de Compostela, xusto 

na véspera deste Día de Galicia. 
Coa elección das galardoadas, a 
Xunta quere render homenaxe «non 
só a quen tivo que marchar de Gali-
cia, senón tamén aos seus descen-
dentes, que nunca esqueceron as 
súas raíces». 

Segundo destacou Alfonso Rue-
da, as catro distinguidas representan 
«un exemplo de integración e com-

promiso» e continúan engrandecen-
do, co seu talento e traballo, os terri-
torios aos que emigraron as súas fa-
milias, ao tempo que manteñen unha 
estreita relación coa terra da que se 
senten parte. 

Traxectoria destacada e 
vencello coas raíces 

Entre as premiadas figura Claudia Ál-
varez, presidenta do grupo Álvarez 
Argüelles Hoteles, unha empresa fa-
miliar nacida en Mar del Plata e que 
hoxe conta con establecementos en 
distintos países de América. Ade-
mais da súa actividade empresarial, 
exerce como vicecónsul honoraria 
de España en Mar del Plata. 

Outra das Medallas de Galicia re-
caeu en Beatriz Gil, fiscal de meno-
res no cantón suízo de Argovia, que 

participa activamente nas activida-
des culturais da comunidade galega 
de Zúric. 

A xornalista Carla Angola, consi-
derada por Rueda como unha das 
comunicadoras máis influentes de 
Venezuela, tamén recibiu a distinción. 
Filla dunha ourensá exiliada tras a 
Guerra Civil, reside actualmente en 
Miami, onde dirixe a súa propia plata-
forma de comunicación dixital. 

Completou a relación de galar-
doadas Camila Fernández, unha das 
odontólogas máis recoñecidas do 
Brasil. A Xunta salientou a súa traxec-
toria académica e científica, así como 
o seu compromiso coa colectividade 
galega como presidenta da Asocia-
ción de Empresarios Galegos de Río 
de Janeiro. 

As Medallas de Galicia concéden-
se desde 1984 e constitúen a máxi-
ma distinción honorífica de carácter 
civil que outorga a Xunta de Galicia. 
Nesta edición, o recoñecemento pu-
xo o acento na pegada da emigra-
ción e no vínculo que varias xeracións 
de galegos e galegas continúan 
mantendo coa súa terra de orixe. n

As Medallas de Galicia 2026 
honran a diáspora feminina

A fiscal Beatriz Gil, a odontóloga Camila Fernández, a xornalista Carla 
Angola e a empresaria Claudia Álvarez, distinguidas este ano pola Xunta

Alfonso Rueda: 
«Engrandecen os 
territorios aos que 
emigraron as súas 
familias e teñen  
unha conexión  
estreita con Galicia»

Redacción

Claudia Fernández.

CEDIDA

Carla Angola.

CEDIDA

Camila Fernández.

CEDIDA

Beatriz Gil.

En xuño de 2023, Goretti Sanmartín, 
tomaba posesión como primeira al-
caldesa de Santiago. Un mes des-
pois anunciaba a creación dun novo 
galardón, un recoñecemento a per-
soas cunha especial vinculación coa 
capital galega, que se deu en chamar 
‘Alba de Compostela’, en homenaxe 
á ‘Alba de Gloria’ de Daniel Castelao, 
pronunciada un 25 de xullo. 

A iniciativa non estivo exenta de 
polémica na súa primeira edición, á 
que poucos foron os membros da 
Corporación local que asistiron. Logo 
dese primeiro desencontro entre go-
berno local e oposición, o evento re-
conduciuse e pasou a ser decidido, 
dende entón por unanimidade, no 
Consello de Honras e Condecora-
cións. Un evento que se celebra cada 
25 de xullo, no serán, no Teatro Princi-
pal de Santiago e que nesta ocasión 
recoñece o vencello e o traballo a prol 
de Compostela do político Camilo No-
gueira, a veciña da Pontepedriña Con-
cha Rozas, a ourive Susi Gesto e mais 
o historiador, profesor e investigador 
Ricardo Gurriarán. 

Perfil dos homenaxeados 

Vigués de nacemento e compostelán 
de adopción, con máis de cinco déca-
das residindo na cidade, o político, 
enxeñeiro e economista Camilo No-
gueira foi un dos redactores do ante-
proxecto do Estatuto de Autonomía 
de Galicia. Deputado galego e euro-
peo, Santiago recoñece con este ga-
lardón «a súa defensa da lingua, da 
cultura e da historia do país». 

Concha Rozas conta xa 90 anos, 
veciña expropiada de San Caetano 
chegou á Pontepedriña, onde come-
zou o seu labor no activismo veciñal a 
través da Asociación Avoas de Ponte-
pedriña, que destacou principalmente 

polo seu labor de apoio ás persoas 
maiores e de dinamización deste ba-
rrio compostelán. 

Ourive, formadora e divulgadora do 
oficio, Susi Gesto retomou no obradoi-
ro da Algalia de Abaixo a artesanía á 
que se dedicou a súa familia. A día de 
hoxe, é unha ourive de recoñecido 
prestixio que traballa o acibeche e a 
prata e incorpora materiais novos co-
ma o cobre. Da súa autoría son as pe-
zas agasallo do evento ‘Mulleres de 
Compostela’ de 2025 e 2026 con mo-
tivo do 8 de marzo. 

Polo seu traballo na recuperación 
da memoria histórica, unha das ‘Alba 
de Compostela’ de 2026 correspón-
delle ao historia e profesor Ricardo Gu-
rriarán. Un compostelán doutor en his-
toria que durante a súa vida profesio-
nal traballou no instituto Arcebispo Xel-
mírez, até o día da xubilación, e que 
ten no seu haber traballos coma o im-
pacto da ditadura franquista na univer-
sidade e que formou parte do equipo 
técnico que logrou a recuperación das 
estatuas do Mestre Mateo espoliadas 
polos Franco e que na actualidade se 
expoñen á cidadanía no Museo do 
Pobo Galego. 

Recoñecementos anteriores 

En 2023 recoñeceuse o traballo das 
mozas do Hóckey Club Raxoi, da hos-
taleira Ánxeles Porto (Borriquita de Be-
lem), da técnica do Plan sociocomuni-
tario de Vite Rosa Álvarez e do director 
da Fundación Catedral, Daniel Lorenzo. 
Eles foron os primeiros e seguíronos en 
2024: Concha Losada, expresidenta 

do Museo do Pobo; Xaquín Mato (ex-
presidente de Raigame); a directora do 
Cimus, Mabel Loza; e Miguel Fernán-
dez, do Foro Galego de Inmigración. En 
2025 o recoñecemento foi para a mé-
dica do helicóptero do 061, Charo Rúa; 
o hostaleiro Suso Coba (Dezaseis); o fe-
rreiro Santiago ‘Chago’ Martínez; e a 
cantareira, veciña de San Xoán de Fe-
cha, Aurora de Freira. n

FOTOS CEDIDAS

Concha Rozas.

‘Alba de Compostela’: un 
galardón que se consolida

Este recoñecemento cumpre catro edicións e premia a Concha Rozas, 
Camilo Nogueira, Susi Gesto e Ricardo Gurriarán

Goretti Sanmartín e o 
seu goberno crearon 
estes recoñecemento 
ao mes de tomar o 
mando do Concello

Redacción

Día de Galicia

Camilo Nogueira.

Ricardo Gurriarán.Susi Gesto.

Acompañándote
sempre 
no camiño

Lo importante es empezar

Feliz Día de Galicia



O Camiño de Santiago continúa a 
bater marcas e consolídase como 
un dos grandes motores turísticos 
de Galicia. Ata o pasado 22 de xullo, 
data de inicio das Festas do Após-
tolo 2026, a Oficina de Acollida ao 
Peregrino expediu 285.810 com-
postelas, unha cifra que representa 
un incremento do 4% respecto ao 
mesmo período do ano anterior e 
que reforza as previsións de pechar 
2026 cun novo récord histórico. 

Os datos amosan unha evolu-
ción moi positiva de afluencia de 
peregrinos. O pasado mes de xuño 
foi especialmente intenso, con ca-
se 80.000 compostelas entrega-
das (79.403 ), máis de 5.000 por ri-
ba das rexistradas no mesmo mes 
de 2025. De manterse esta ten-
dencia, todo apunta a que se su-
perará o máximo anual alcanzado 
o pasado ano, cando se expediron 
530.775 compostelas. 

Ademais, a dimensión interna-
cional da peregrinación segue a me-
drar. O 65 % das persoas que che-

garon a Santiago durante os primei-
ros meses de 2026 procedían do 
estranxeiro, con visitantes de máis 
de 170 países. Estados Unidos 
continúa a ser o principal mercado 
emisor, con máis de 27.000 peregri-
nos, por diante de Italia e Portugal. 

As estatísticas tamén reflicten a 
crecente diversidade de nacionali-
dades presentes nas rutas xaco-
beas. Ademais dos países euro-
peos con maior tradición peregrina, 
chegaron camiñantes desde desti-
nos tan afastados como China, No-
va Zelanda, Australia, Mongolia, Tai-
landia, Lesoto, Vietnam, Guam, 
Trindade e Tobago, Antiga e Barbu-
da, Brunei, Samoa Occidental, Ba-
hamas, Illas Caimán, Taiwán ou No-
va Caledonia. 

O aumento constante do núme-
ro de peregrinos reforza o peso do 
Camiño na economía compostelá, 
especialmente nos sectores da hos-
talaría, o comercio e os servizos vin-
culados ao turismo. A chegada con-
tinuada de visitantes durante boa 
parte do ano contribúe, ademais, a 
reducir a estacionalidade e a conso-

lidar Santiago como un destino in-
ternacional durante os doce meses. 

Mentres a cidade encara a se-
gunda metade do ano cun elevado 
fluxo de camiñantes, as administra-
cións xa miran cara ao Xacobeo de 

2027. Neste contexto, o director da 
Axencia Galega de Turismo, Xosé 
Manuel Merelles, destacou hai só 
uns días, no acto de inauguración da 
XVII edición das Leccións Xacobeas 
Internacionais da USC) a importan-

cia de continuar impulsando a inves-
tigación e o coñecemento arredor 
do fenómeno xacobeo, que definiu 
como unha realidade en permanen-
te crecemento e cunha proxección 
internacional cada vez maior. n

O Camiño consolida 
o seu crecemento ás 
portas do Xacobeo 
Cunha proxección internacional cada vez maior, 
é un dos grandes motores turísticos de Galicia

ANTONIO HERNÁNDEZ 

Un grupo de peregrinos de Taiwán, o pasado mes de xuño, na Praza do Obradoiro. 

Redacción

Día de Galicia

As estatísticas son claras:en 2026, o 
Camiño Francés, que parte orixinaria-
mente dende Saint-Jean-Pied-de-
Port e  desemboca en Santiago de 
Compostela, segue a ser a opción 
preferida para os visitantes. No que le-
vamos de ano, con máis de 280.000 
peregrinos rexistrados, por enriba do 
43%  escolleu esta ruta.  

En segunda posición está o Cami-
ño Portugués, que supera as 57.000 
persoas, e o Portugués pola Costa, 
con máis de 55.000, dacordo cos da-
tos oficiais da Oficina do Peregrino. 
Pero existen moitas outras rutas que 
chegan a Compostela, polas que ca-
da ano pasan centos de persoas, co-
mo demostran os rexistros. 

Rutas que foron 
recuperadas co tempo  

Dentro das rutas xacobeas menos co-
ñecidas temos o Camiño de Inverno, 
que en 2025 sumou un total de 2.759 
persoas. O seu inicio está en Ponferra-
da e adéntrase en Galicia seguindo 
practicamente o curso do río Sil pola 
comarca de Valdeorras. Abrangue 
250 quilómetros e pasa tamén polo 
sur da provincia de Lugo e a comarca 
do Deza antes de chegar a Santiago. 

O Camiño Muxía-Fisterra recibiu un 
número similar de peregrinos o pasado 
ano, 2.382, experimentando un leve 
crecemento do 6% con respecto a 
2024. En realidade, non é unha ruta ata 
Compostela como tal, senón a conti-
nuación dende alí ata Fisterra. Noven-

ta quilómetros extra, a través das im-
presionantes paisaxes da Costa da 
Morte. 

Pero hai camiños que van un chan-
zo máis alá en canto a descoñece-
mento: segundo os rexistros da Ofici-
na do Peregrino, ningún superou en 
2025 o millar de visitantes. Son rutas 
que permanecen case desertas, en 
parte pola súa dificultade ou porque le-
van menos tempo sendo «oficiais», 
pero agochan moitas xoias naturais ao 
seu paso que paga a pena ver. 

Dende Braga ou pola ría 

Por exemplo, o Camiño da Geira e 
dos Arrieiros. Tras anos de esforzo por 
parte de particulares e asociacións de 
peregrinos, foi recoñecido en 2019 
polo Cabido da Catedral de Santiago. 
En 2025 recibiu 757 persoas. O itine-
rario corresponde coa Geira da Vía 
Romana XVIII, senda que unía Braga 
con Astorga, e consta de  239 quiló-
metros entre Braga e Santiago. 

O Camiño do Barbanza recibiu o 
pasado ano unha cifra similar á ruta lu-
sa, con 755 persoas. Tamén é coñe-
cido como «A Orixe», pois percorre o 
trazado da ría de Arousa e o río Ulla, 
por onde, segundo a tradición, che-
gou abarca que trasportaba o corpo 
do Apóstolo Santiago ata Galicia. Es-
te camiño ten seis etapas e conecta o 
faro de Corrubedo, en Ribeira, coa 
capital galega, a través de 120 quiló-
metros. Foi impulsado pola Asocia-
ción de Amigos do Camiño do Bar-
banza e Arousa, coa colaboración da 
Mancomunidade de Municipios Arou-
sa Norte. n

Redacción

Tramo do Camiño da Geira e dos Arrieiros.

CEDIDA

Día de Galicia

Os camiños «descoñecidos» 
que tamén van a Santiago
Máis de 280.000 persoas peregrinaron a Compostela no que vai de ano  
e, se ben son minoría, hai quen opta por itinerarios pouco frecuentados 

O aeroporto Rosalía de Castro 
afronta un verán marcado pola re-
cuperación da actividade tras o pe-
che de 35 días polas obras de rexe-
neración da pista e por unha rede 
de destinos que pouco ten que ver 
coa de hai apenas cinco anos.  

Lavacolla mantén conexións di-
rectas con 14 cidades españolas e 
dez países, pero a principal novida-
de non está tanto no número de ru-
tas como no seu perfil: Santiago 
perdeu parte dos voos vacacionais 
e de baixo custo que ampliaran o 
mapa europeo, mentres gaña pre-
senza en aeroportos estratéxicos 
—como Marrakech ou Londres—e 
estrea o seu primeiro enlace regular 
cos Estados Unidos. 

A ruta con Nova York-Newark, 
inaugurada o 28 de maio por Uni-
ted Airlines con tres frecuencias se-
manais, é o gran símbolo desta 
transformación. Por primeira vez, 
Galicia dispón dunha conexión re-
gular directa con Estados Unidos 
desde o aeroporto compostelán. A 
ela súmanse este verán outras no-

vidades como Cork, operada por 
Aer Lingus, e Jerez de la Frontera, 
que reforza a oferta de voos con 
Andalucía. 

A programación permite viaxar 
sen escalas a Alicante, Barcelona, 
Bilbao, Fuerteventura, Gran Cana-
ria, Ibiza, Jerez, Lanzarote, Ma-
drid, Málaga, Palma, Sevilla e os 
dous aeroportos de Tenerife. No 
ámbito internacional, Lavacolla 
conecta con Ámsterdam, Bruxe-

las, Cork, Dublín, Frankfurt, Lon-
dres, Marrakech, Nova York, París 
e tres cidades suízas: Basilea, Xe-
nebra e Zúric. 

O mapa, porén, é máis concen-
trado ca hai tres anos e deixa me-

nos espazo para aquelas rutas esti-
vais de carácter secundario que an-
tes daban maior variedade á oferta. 
Barcelona arrebatoulle a Madrid o 
primeiro posto entre os destinos 
preferidos polos pasaxeiros que 
saen de Santiago. Entre xaneiro e 
maio de 2026 reuniu 70.505 viaxei-
ros, o 21,9% do total, mentres a ca-
pital española baixou ata os 35.000 
e quedou cunha cota do 10,9%. A 
comparación está condicionada 
polo peche da pista entre o 23 de 
abril e o 27 de maio, pero confirma 
unha tendencia previa: a alta veloci-
dade ferroviaria gaña terreo na co-
nexión con Madrid. 

Sevilla tamén sobe posicións e 
consolídase como o terceiro desti-
no máis utilizado, mentres Tenerife 
Norte reforza o seu peso. Pola con-
tra, Alicante e Valencia perden pre-
senza respecto de 2023. Os dez 
primeiros destinos concentran xa o 
78% dos pasaxeiros, fronte ao 
67,5% de hai tres anos, o que de-
buxa un aeroporto con menos dis-
persión e máis dependencia dun 
grupo reducido de rutas principais. 

A mudanza tamén é evidente 

fóra de España. Londres-Heath-
row e París-Orly son agora os 
grandes polos internacionais de 
Lavacolla. Entre ambos reúnen 
máis de catro de cada dez pasa-
xeiros internacionais rexistrados 
nos cinco primeiros meses do ano. 
Londres segue presente tamén a 
través de Gatwick e Stansted, pe-
ro o salto a Heathrow sitúa Santia-
go nun dos principais centros de 
conexión aérea de Europa. 

O crecemento cualitativo convi-
ve coa perda de destinos que tive-
ran un papel destacado na expan-
sión de anos anteriores. O recorte 
da programación de Ryanair deixou 

Santiago sen conexións con Italia, 
tras desaparecer Milán-Bérgamo e 
Bolonia, e tamén caeron rutas co-
mo Burdeos, Marsella, Memmin-
gen ou París-Beauvais. Da gran 
ampliación anunciada pola compa-
ñía en 2022, Bruxelas é a principal 
conexión que continúa activa. 

Lavacolla chega así ao verán 
cun mapa menos amplo nalgúns 
mercados, pero con voos de maior 
valor estratéxico. O reto, unha vez 
superadas as obras da pista, é re-
cuperar o volume de pasaxeiros 
sen renunciar ás conexións que co-
locaron o aeroporto nunha nova di-
mensión internacional. n

JESÚS PRIETO

United Airlines inaugura a conexión Compostela-Nova York/Newark.

Nova York, Heathrow e Orly 
redefinen o verán de Lavacolla

O Rosalía de Castro conecta con máis dunha ducia de destinos 
nacionais, dez países e, por primeira vez, con tres continentes diferentes

Barcelona concentra 
xa máis do 20% dos 
pasaxeiros que saen 
desde o aeroporto 
compostelán

Redacción

EQUIPACION HPL:
CABINAS , TAQUILLAS
Y BANCOS

¡Felices fiestas!
MAMPARAS Y
MOBILIARIO DE OFICINA

TABIQUE ARMARIO
Y MÓVIL

PUERTAS TÉCNICAS
CON CERCO DE
ALUMINIO

Líder en fabricación de mamparas divisorias

www.mcintermodul.com
    mcintermodul            mc_intermodul

A Estrada acurta distancias con Santia-
go. A prolongación da autovía AG-59 
ata este municipio pontevedrés avanza 
coa apertura este pasado mércores de 
3,5 kilómetros dos 7,5 que engadirá es-
te proxecto, que se desenvolve en 
dous tramos. A vía, que remataba na 
Ramallosa, chega agora a Pontevea, 
no concello de Teo. Nunha segunda fa-
se, extenderase ata A Estrada. Una vez 
completada a totalidade da prolonga-
ción, prevista para 2028, a autovía co-
nectará este municipio coa capital de 
Galicia en apenas dez minutos, nun 
percorrido de 14 quilómetros. 

O feito de contar cuanha autovía li-
bre de peaxe que chegue a ata A Es-
trada, reducindo o tempo de viaxe a 
vez que aumenta a seguridade viaria, 
aumentará a visibilidade deste munici-
pio como alternativa residencial para 
moitas persoas que traballan e teñen 
o seu día a día en Compostela. Máis 
persoas empezarán a ver A Estrada 
como opción onde vivir, tendo en con-
ta que na localidade os prezos da vi-
venda son máis baixos que en Santia-
go. Ademais, ofrece un amplo abano 
de servizos para as familias. E conta 
cunha das programacións culturais 
gratuítas más amplas de Galicia. Ou-
tro dos atractivos é que brinda escolas 
de balde para moitos deportes.  

Con estes e outros puntos fortes, a 
chegada da AG-59 ata A Estrasa re-
forza o tirón desde municipio como lu-
gar de residencia para persoas que te-
ñen o seu traballo en Santiago, ao im-
plicar mellor conexión. Incluso se te-

ñen dado os primeiros casos de estu-
dantes universitarios que buscan piso 
en A Estrada ante os elevados prezos 
do alugueiro en Santiago, segundo 

constataron desde as inmobiliarias.  
A prolongación tamén beneficiará 

aos veciños de A Estrada, que terán a 
cidade máis preto, e contribuirá ao de-

senvolvemento económico local, po-
dendo impulsar o tecido produtivo. 

Esta infraestrutura é un exemplo da 
importancia da vertebración interna do 

territorio. Outro é o desdobramento 
do corredor Santiago–Noia, que con-
siste en transformar a actual vía de al-
tas prestacións (CG-1.5) nunha auto-
vía de dobre calzada, de forma que 
haxa dous carrís por sentido separa-
dos por unha mediana, en lugar dun-
ha única plataforma cun carril por sen-
tido. Esta actuación dálle continuida-
de á  actual autovía AG-56, que chega 
desde Santiago ata Brión.  

A primeira fase está en marcha e afec-
ta a 4,9 quilómetros entre o final de la 
AG-56 eo enlace de Urdilde. Entrará 
en funcionamento en 2027. Ademais 
de reducir os tempos de viaxe entre 
Compostela e Noia, o obxectivo é pre-
parar o corredor para absorber o cre-
cemento do tráfico nunha zona cuns 
160.000 habitantes entre Santiago, 
Ames, Brión, Rois, Lousame e Noia, 
que se converterá noutra alternativa 
residencial para persoas que traballen 
en Santiago. Noia pasará a integrarse 
no segundo cinturón de Santiago, 
xunto con Ordes, Negreira, A Estrada 
e Arzúa, tendo en conta ademais que 
se trata dunha das vías que comunica 
a capital galega coa costa.  

Entrementres, continúan as obras 
no último tramo da A-54, que unirá San-
tiago e Lugo. Quedan por rematar os 16 
kilómetros entre Arzúa e Melide, que po-
derían entrar en servizo no outono. n

Redacción

Posta en servizo do tramo da AG-59 que chega a Pontevea.

ANTONIO HERNÁNDEZ RÍOS

A Estrada, cada vez máis 
preto da capital galega 
A prolongación da autovía AG-59 aumentará a visibilidade do municipio 
pontevedrés como alternativa residencial para quen traballa en Santiago

Día de Galicia

Tamén se achegarán 
Santiago e Noia co 
desdobramento en 
marcha do corredor 

A comarca de Ferrolterra celebra 
este Día de Galicia cunha imaxe 
que concentra boa parte das súas 
expectativas industriais: máis de 
700 vehículos MG desembarcando 
no porto exterior de Ferrol. A opera-
ción supón o primeiro movemento 
visible do proxecto co que SAIC 
pretende establecer en Galicia a 
súa primeira implantación produti-
va en Europa. 

O portavehículos Anji Forever 
atracou o 8 de xullo en Caneliñas 
tras unha travesía de máis dun mes 
desde China. Os automóbiles foron 
trasladados a unha campa loxística 
duns 19.000 metros cadrados an-
tes da súa distribución. 

Trece días despois do desem-
barco, os primeiros turismos xa co-
mezaron a saír cara aos concesio-
narios. O 30 % terá como destino 
España e o 70 % restante distribui-
rase por Europa. 

A compañía prevé manter unha 
operativa mensual, coa chegada 
dun portavehículos cada mes, e uti-
lizar Caneliñas como centro loxísti-

co para a entrada e distribución 
dos seus vehículos. 

O plan contempla un investi-
mento inicial de 200 millóns, o co-
mezo das obras en 2027 e a posta 
en marcha da fábrica a finais de 
2028. O obxectivo é producir ou 
ensamblar arredor de 120.000 
vehículos eléctricos ao ano e xerar 
2.300 postos de traballo. 

A planta principal situarase xun-
to ao porto exterior de Ferrol. As 

Pontes acollerá un centro industrial 
e loxístico nas antigas instalacións 
de Einsa, mentres que Mandiá al-
bergará actividades auxiliares. A 
previsión inclúe 1.000 empregos 
directos en Ferrol, outros 1.000 in-

directos e 300 nas Pontes. A Xun-
ta declarou a iniciativa Proxecto In-
dustrial Estratéxico (PIE). O seu de-
senvolvemento require aínda a 
concesión de terreos portuarios e 
a autorización do Consello de Mi-
nistros, ao tratarse dun investimen-
to procedente de fóra da Unión Eu-
ropea. 

SAIC busca reforzar a súa pre-
senza en Europa nun contexto 
marcado pola electrificación, a 
competencia dos fabricantes asiá-
ticos e os aranceis comunitarios. A 
conselleira de Economía e Indus-
tria, María Jesús Lorenzana, asegu-
rou que haberá fabricación local e 
sinalou que a normativa europea 
esixe, exceptuando as baterías, un 
mínimo do 70 % de produción den-
tro da Unión. 

A negociación incluíu máis de 80 
reunións e 25 visitas a Galicia e cul-
minou coa viaxe do presidente da 
Xunta, Alfonso Rueda, á China. 
Tras o primeiro desembarco, Rue-
da e Lorenzana recibiron en Monte 
Pío ao vicepresidente de SAIC, Wu 
Bing, e a Shi Lei, directivo de SAIC 
Motor Passenger. 

Unha oportunidade tras 
décadas de retroceso 

As expectativas explícanse pola 
perda de peso industrial sufrida por 
Ferrolterra. Astano e Bazán chega-
ron a reunir uns 12.000 traballado-
res nos anos setenta, unha cifra 
que caeu ata situarse habitualmen-
te entre os 2.000 e os 3.000 des-
pois da reconversión naval. 

Ferrolterra conserva un 13,7 % 
da súa afiliación vinculada á indus-
tria, a segunda porcentaxe máis 
elevada de Galicia despois de Vigo. 
Porén, a finais dos anos oitenta o 
peso do emprego industrial na ría 

superaba o 30 %, máis do dobre 
que na actualidade. 

A este retroceso sumáronse o 
peche da mina das Pontes e o final 
da actividade da central térmica. 
Ferrol perdeu ademais preto de 
20.000 habitantes, ao pasar duns 
83.000 veciños en 1996 a 64.367 
tres décadas despois. 

A chegada de SAIC non garan-
te a recuperación, pero transforma 
o anuncio nunha actividade visible. 
Os primeiros 700 MG son o come-
zo dun proxecto que pretende reu-
nir fabricación, loxística e industria 
auxiliar e abrir unha nova oportuni-
dade para Ferrolterra.n

CEDIDA

Interior dunha fábrica de SAIC en China.

SAIC arranca en Ferrol o seu 
gran proxecto europeo 

O fabricante chinés prevé investir inicialmente 200 millóns de euros en 
Galicia, crear 2.300 empregos e producir 120.000 vehículos ao ano

O xigante chinés  
da automoción prevé 
poñer en marcha  
a fábrica a finais  
de 2028

Redacción 

neste 25X celebramos galicia..
e 25 anos en movemento

multiusos.net Multiusos Fontes do Sar
Complexo Deportivo Santa Isabel

A Arquidiocese de Santiago traballa 
nun plan para evitar a saturación da 
Catedral durante o Ano Santo 2027. 
A principal medida consistirá en im-
plicar parroquias e igrexas da con-
torna de Compostela como puntos 
de acollida para os peregrinos, co 
obxectivo de aliviar a presión que so-
porta habitualmente o templo nas 
celebracións xubilares. 

A cinco meses da apertura da 
Porta Santa, prevista para o 31 de 
decembro de 2026, o Arcebispado 
acelera os preparativos dun Ano 
Santo que se agarda multitudinario e 
que volverá situar Santiago como un 
dos grandes destinos de peregrina-
ción do mundo. 

Mellorar a acollida 
espiritual 

Segundo explican desde a Arquidio-
cese, a Catedral seguirá sendo a 
meta do Camiño, pero preténdese 
que outros templos próximos asu-
man un papel máis activo na recep-
ción dos grandes grupos. Estas pa-
rroquias ofrecerán celebracións reli-
xiosas, acollida espiritual e espazos 
de oración, contribuíndo así a distri-
buír mellor os fluxos de peregrinos e 
a reducir as aglomeracións nos ac-
cesos ao santuario. 

A iniciativa busca non só mellorar 
a seguridade e a organización, se-
nón tamén favorecer unha experien-
cia máis recollida para quen culmina 
a peregrinación. 

Programa cultural e 
celebracións litúrxicas 

En paralelo, a comisión eclesiástica 
do Ano Santo prepara un amplo 
programa cultural con concertos 
de música sacra e relixiosa que 
chegarán tanto á propia capital ga-
lega como a distintas localidades 
da área metropolitana e dos Cami-
ños de Santiago. 

Ao mesmo tempo, a Catedral 
acollerá as principais celebracións li-
túrxicas do xubileo, cuxa planifica-
ción xa está en marcha tendo en 
conta a elevada afluencia prevista 
nas datas máis sinaladas. 

Entre os preparativos figura ta-
mén a composición do himno oficial 
do Ano Santo, que será obra do sa-
cerdote e compositor Óscar Valado, 
así como o deseño da identidade vi-

sual do xubileo, cun novo logotipo e 
materiais divulgativos destinados a 
explicar o seu significado e reforzar a 
súa proxección internacional. 

Santiago, punto de 
encontro da Igrexa 

A Arquidiocese compostelá prevé 
organizar durante 2027 congresos, 
reunións e encontros de ámbito es-

tatal e internacional nos que partici-
parán fieis, teólogos, axentes pasto-
rais e representantes eclesiais de 
distintos países. 

Estas citas abordarán cuestións 
relacionadas coa evanxelización, 
pero tamén temas sociais, culturais 
e éticos, coa intención de converter 
Santiago nun espazo de reflexión e 
diálogo ao longo do Ano Santo. 

Á espera do encontro 
xuvenil e dunha posible 
visita do Papa 

Outro dos aspectos que aínda está 
por concretar é o formato do gran 
encontro xuvenil do Ano Santo. A 
coincidencia coa Xornada Mundial 
da Xuventude, que se celebrará en 
agosto de 2027 en Seúl presidida 
polo papa León XIV, obriga a repen-
sar a tradicional Peregrinación Euro-
pea de Mozos para adaptala ao no-
vo contexto. 

Sobre todos estes preparativos 
segue planeando a posibilidade 
dunha visita do Papa a Santiago du-
rante o xubileo. Aínda que desde o 
Arcebispado recoñecen que non 
existe confirmación oficial, conside-
ran que a súa presenza condiciona-
ría de maneira decisiva o calendario 
do Ano Santo e podería coincidir 
con algún dos grandes actos previs-
tos para 2027. 

Entrementres, o comisario do Xa-
cobeo, Marcos Gómez, e o arcebis-
po de Santiago, monseñor Francisco 
José Prieto, reforzan a colaboración 
entre Xunta e Igrexa para facer deste 
2027 un Ano Santo extraordinario. n

Redacción

Peregrinos asiáticos na Praza do Obradoiro, en Santiago.

ANTONIO HERNÁNDEZ

Día de Galicia

A Arquidiócese prepárase 
para o Ano Santo 2027
A Igrexa ultima un plan para evitar o colapso da basílica compostelá e 
repartirá a acollida dos peregrinos en parroquias e templos da contorna

una permanencia mínima de la financiación de 36 meses a través de Volkswagen Bank GmbH S.E. (según condiciones contractuales). Ejemplo: 36 cuotas de 130,00 € y si lo deseas, al cabo 
de 3 años podrás cambiarlo por otro modelo, devolverlo o quedártelo pagando la cuota final de 16.925,85 € (calculada con 15.000 km anuales). TAE: 9,76%. TIN: 7,99%. Entrada: 4.851,16 €. 
Importe total del crédito: 17.478,23 €. Comisión de apertura al contado: 611,74 €. Importe de los intereses: 4.127,62 €. Coste total del crédito: 4.739,36 €. Importe total adeudado: 22.217,59 €. 

Din que o pasado é pai do presente. 
Algúns poden acabar esquecendo 
de forma totalmente accidental a 
súa historia, pero non a condición de 
que volva a ocorrer. O fútbol galego, 
acostumado a navegar entre xigan-
tes a finais do século XX, afronta un-
ha desas tempadas que fan recor-
dar tempos anteriores. 

A década dos noventa deixou 
unha postal para o recordo. Celta, 
Deportivo e Compostela comparti-
ron escenario en Primeira División 
na gran época dourada do deporte 
galego. Agora, trinta anos despois, 
os tres equipos afrontan unha cam-
paña histórica marcada polos re-
centes éxitos deportivos e pola sa-
tisfacción de recuperar aquilo que, 
en certo xeito, correspondíalle. 

Oito anos. Nove tempadas des-
pois. O Noso Derbi está de volta. O 
Dépor superou unha longa noite de 
pedra para, dende a consolidación 
dun proxecto ambicioso, regresar á 
elite do fútbol español. E o fai da 
man do Fabril, o seu filial, que corres-
ponde o crecemento do primeiro 
equipo co ascenso a Primeira Fede-

ración. Os coruñeses acompañarán 
a un Celta consolidado na parte no-
bre do campionato tras materializar 
a súa segunda clasificación conse-
cutiva a competicións europeas.  

O conxunto olívico ademais en-
cara a súa 15ª campaña seguida en 
Primeira ao tempo que o Fortuna, o 
que un día foi pai, convértese en fi-
llo dun dos poucos clubs que con-
tará con dous equipos no fútbol 
profesional este curso. Unha enti-
dade que non deixa de medrar, fiel 
á aposta pola canteira e á confian-
za polo talento da terra. 

Mentres, na capital, o Compos-
tela respira logo dunha concaneta-
cións de desilusións. A esedé con-
firmou o seu regreso á Segunda Fe-
deración un ano despois de des-
cender de forma tráxica. A afección 
compostelanista, cansada de de-

cepcións, ágarrase a calquera ale-
gría, por mínima que sexa, á vez 
que atopa no pasado un espello no 
que recoñecerse. A imaxe do Com-
pos competiendo cos grandes en 
San Lázaro percorre as rúas de 
Santiago. E non só o fai como un 
antigo recordo do que vivir, senón 
tamén como unha referencia sobre 
a que construír o futuro da entidade. 

Noutro momento Dépor e Celta 
eran rivais reais. Tempo despois, no 
presente, mírase cara arriba para 
contemplar a ledicia de cidades co-
mo Ourense, coa súa UDO; Ponte-
vedra, ata fai pouco cun vello coñe-
cido como Yago Iglesias; Ferrol, co 
seu Racing; ou Lugo, da man de 
Borja Fernández. Unha envexa sa 
que leva agora ao Compos, aquel 
que abraiou a España co seu fútbol, 
a seguir empurrando co obxectivo 
de volver a recuperar o seu cetro fút-
bolístico na comunidade. Ese que 
un día compartiu con celestes e 
branquiazuis.  

E como, ao cabo, o pasado é 
pai do presente, tanto o Composte-
la como todo o fútbol autonómico 
afrontan unha tempada clave coa 
convicción de volver a aqueles tem-

pos pasados, eses onde os que 
mellor trataban a pelota habitaban 
o noroeste da península e eses nos 

que desfrutar de seis derbis gale-
gos en Primeira División era costu-
me. Tempo ao tempo. n

ANTONIO HERNÁNDEZ

Damián Noya, do Compostela, manexa a pelota ante un xogador do Deportivo.

O bo momento do  
fútbol galego

O magnífico presente de Celta e Dépor e a volta do Compos á Segunda 
RFEF converten esta nunha das tempadas máis emocionantes para Galicia

Redacción

Iago Aspas, en San Lázaro, no amistoso disputado entre ‘esedé’ e Celta en 2023.

Coruñeses e vigueses 
revivirán ‘O Noso 
Derbi’ oito anos 
despois en  
Primeira División

ESTAS FIESTAS DEL APÓSTOL, RESERVA TU MESA
CON EL GRUPO HOTEL SCALA



O 2026 quedará gravado como un 
dos anos máis importantes da historia 
do baloncesto galego. O ascenso do 
Monbus Obradoiro e do Leyma Coru-
ña permitirá que Galicia conte con tres 
representantes na Liga Endesa 2026-
27, xunto ao Río Breogán, unha pre-
senza inédita que converte a comuni-
dade nun dos grandes focos do balon-
cesto estatal. 

O Obradoiro selou o regreso á elite 
o 8 de maio, ao superar o Gipuzkoa 
no Sar e proclamarse campión da fa-
se regular da Primeira FEB. Dous anos 
despois do descenso, o conxunto 
compostelán recuperou a categoría 
apoiado nun pavillón entregado e nun 
bloque que mantivo a regularidade 
durante todo o curso. 

A Coruña completou a celebración 
galega un mes máis tarde. O Leyma 
conquistou a segunda praza de as-
censo na Final Four celebrada no Co-
liseum, cunha remontada memorable 
ante o Estudiantes e un triunfo por 97-
100 na prórroga. O equipo coruñés re-
cuperou así a ACB só unha tempada 
despois de abandonala. A admisión 
oficial de ambos os clubs confirmou 
un escenario soñado: Santiago, A Co-
ruña e Lugo compartirán a máxima 
categoría. 

O Río Breogán, pola súa banda, 
consolidou outro ano a súa posición 
na elite. O cadro lucense rematou un-
décimo, cun balance de 15 vitorias e 
19 derrotas, e deixou resultados de 
gran impacto, como o triunfo ante o 
Real Madrid. Ademais, alcanzou os 

800 partidos na era ACB, unha cifra 
que reforza o seu peso histórico. 

O baloncesto feminino tamén tivo 
motivos para celebrar. O Celta Femxa 
Zorka logrou en Vigo o ascenso á Liga 
Feminina Endesa e regresará á máxi-
ma categoría, na que coincidirá co Ba-
xi Ferrol e co Durán Maquinaria Ensi-
no. Galicia terá así tres equipos tamén 
na elite feminina. 

O Durán Maquinaria Ensino com-
pletou tamén unha das súas mellores 
campañas recentes. O conxunto lu-
cense rematou sexto a fase regular, 
cun balance de 16 vitorias e 14 derro-
tas, clasificouse para a Copa da Raíña 
e regresou ao play-off polo título, no 
que plantou cara ao Valencia Basket. 
O curso deixou ademais o recoñece-
mento a Suso Garrido como mellor 
adestrador 

O Baxi mantivo a súa presenza 
continental e chegou aos oitavos de fi-
nal da EuroCup Women, onde foi eli-
minado polo Perfumerías Avenida. A 
campaña confirmou a continuidade 
europea dun club que viña de ser sub-
campión na edición anterior e que vol-
verá competir no torneo na tempada 
2026-27. 

No plano individual, Raquel Carre-
ra asinou outro capítulo histórico. A 
ourensá conquistou co Valencia 
Basket a Copa da Raíña e a cuarta 
Liga Feminina Endesa consecutiva, 
sendo elixida MVP da final. Poucos 
días despois iniciou a súa aventura 
nos Estados Unidos e debutou na 
WNBA coa New York Liberty, culmi-
nando un regreso ao máximo nivel 
tras os problemas físicos das últimas 
campañas. n

Redacción

Monbus Obradoiro e Leyma Coruña ascenderon á ACB e reencontraranse co Breogán.

JESÚS PRIETO

Día de Galicia

O baloncesto galego terá 
seis equipos na elite
Os ascensos de Obradoiro, Leyma e Celta fan que haxa tres clubs na 
máxima categoría masculina e outros tantos na feminina

Cando teñas nas túas mans  
unha peza dos nosos artistas, 
sentirás o peso da nosa historia.

Galicia é, sen dúbida, unha terra con 
paixases de película. Sabémolo de so-
bra todos os galegos, pero, nos últi-
mos anos, tamén o están a descubrir 
as grandes plataformas de streaming. 
Xigantes do mundo audiovisual coma 
Netflix ou Prime Video apostan cada 
vez máis pola nosa comunidade. Es-
támolo a ver a través das nosas panta-
llas coa estrea de filmes coma Apoca-
lipsis Z: El principio del fin, rodada en Vi-
go, ou Zeta, que achega a Ribeira Sa-
cra, pero, especialmente, cunha lista 
de series cada vez máis extensa: Ani-
mal, Punto Nemo, Clanes, El jardinero 
ou mesmo El caso Asunta son tan só 
algúns exemplos das ficcións grava-
das ultimamente nas rúas galegas por 
Netflix e Prime Video. 

Iso si, a presenza de Galicia no 
streaming non se limita a estes dous xi-
gantes. Disney+ fixo oficial, o pasado 
maio, o inicio na comunidade das ro-
daxes da serie Caldas. El último barco, 
que mostrará as peripecias do inspec-

tor creado polo escritor vigués Domin-
go Villar. HBO Max tamén incorporou 
recentemente ao seu catálogo títulos 
coma As liñas descontinuas, filme da 
cineasta galega Anxos Fazáns prota-
gonizado pola compostelá Mara Sán-
chez que se estreou o pasado febreiro, 
e o documental El rugir de las llamas, 
que conta «la batalla silenciosa de Ga-
licia contra el fuego». Así mesmo, pla-
taformas de streaming nacionais véxa-
se Movistar Plus+ ou Atresmedia tam-
pouco se resistiron a rodar en Galicia 
proxectos coma Ardora, Las hijas de la 
criada ou Ágata y Lola. 

Unhas rodaxes que van en aumen-
to en cidades como Santiago, que o 
pasado ano acadou o seu récord de 
acollida de producións audiovisuais. 
Ata 57. Disto, ten parte de culpa o 
enorme talento a nivel ficción —non só 
pola calidade actoral, senón tamén 
técnica— que existe en Galicia e que 
algúns profesionais do sector achacan 
á existencia dunha televisión con lin-
gua propia na comunidade —a Televi-
sión de Galicia (TVG)— que apostou 
desde a súa creación pola produción 

de contidos propios. É máis, este mes 
de xullo, a directora xeral da Corpora-
ción de Servizos Audiovisuais de Gali-
cia (CSAG) —antiga CRTVG—, Con-
cepción Pombo, salientou no Parla-
mento galego que a corporación auto-
nómica —que en 2024 creou as plata-
formas de streaming AGalega.gal e 
Xabarin.gal— é a «principal dinamiza-
dora da produción audiovisual en ga-
lego mediante a contratación de pro-
dución independente, coproducións e 
colaboración co tecido empresarial 
galego ao longo de 2025, favorecen-
do a creación de emprego cualificado, 

a innovación e a internacionalización 
do sector».  

Nesa procura tamén andan institu-
cións públicas como as deputacións 
provinciais galegas ou o Goberno auto-
nómico. De feito, a Xunta mostrou en 
abril a súa intención de convertir Galicia 
no gran plató das películas e series que 
se graven en España coa apertura da 
quinta convocatoria nos últimos seis 
anos dirixida específicamente á capta-
ción de rodaxes, a cal conta cun orza-
mento de 2,5 millóns de euros e atópa-
se aberta ata o vindeiro 1 de outu-
bro.«Estamos facendo unha aposta 

moi intensa e importante no sector au-
diovisual. A Xunta segue comprometi-
da tanto cos proxectos audiovisuais 
que nacen en Galicia coma os que eli-
xen a nosa comunidade como escena-
rio para as súas filmacións a través das 
nosas liñas de axuda, coas que impul-
samos un sector que cada vez está 
máis consolidado no territorio», sinalou 
hai uns meses, durante as rodaxes 
dunha serie en Galicia, o conselleiro de 
Cultura, José López Campos. Unha 
aposta que, de seguro, alimentará a 
que as paixases galegas sigan sendo 
de película ou mesmo de serie. n

JAIME OLMEDO / NETFLIX

Rodaxes na emblemática Praza do Obradoiro, o pasado mes de xaneiro.

Galicia, unha terra 
con paisaxes de 
película... e de series
A presenza da nosa comunidade en  
proxectos audiovisuais é cada vez maior

Redacción

Sábado, 1 agosto
22.00 h. Quimera. 
 A fraga tórnase máxica
 Espectáculo de Pablo 
 Méndez Performance

Domingo, 2 agosto
09.00 h.  Mostra Cabalar. Todo o día
10.00 h.  Festa do Galo Piñeiro 
11.00 h.  Feira Artesanía no Camiño
15.00 h.  Xantar popular
20.30 h.  Espectáculo ecuestre ‘Sin Límites’
 de Santí Serra Camps

20262026
1 e 2 
de agosto 



O 12 de agosto é a data sinalada pa-
ra ver o primeiro eclipse solar de total 
visibilidade en Galicia dende hai máis 
de 120 anos. Esta é a porta de entra-
da na península para un fenómeno 
que forma parte do Trío de Eclipses 
que terá lugar en España entre 2026 
e 2028 e que situará o país no mapa 
astronómico mundial. O fenómeno 
será visible no 46 % do territorio gale-
go. En total, 143 concellos poderán 
ver o disco solar completamente ne-
gro. En canto á distribución por pro-
vincias, Lugo será a gran protagonis-
ta cun total de 66 concellos, seguida 
da Coruña con 59, Ourense con 15 e 
Pontevedra con tan só tres. O eclipse 
cruzará a comunidade comezando 
en Cariño ás 19.30 horas e despedín-
dose pola Guarda ás 21.24. 

As autoridades insisten na perigo-
sidade de observar o eclipse sen pro-
tección. Recomendan o uso de gafas 

homologadas e limitar a observación 
a intervalos moi curtos, cun máximo 
dun minuto seguido. Coa chegada 
de turistas e visitantes, prevese unha 
saturación importante nas estradas. 
O Goberno pide, polo tanto, planificar 
as viaxes e evitar os desprazamentos 
innecesarios. Para xestionar esta si-
tuación creouse unha Comisión Inter-
ministerial específica. 

Impacto turístico 

Dende o sector turístico sinalan que, 
pese ás previsións de cheos para esa 
época, o nivel de ocupación é seme-
llante ao doutros anos. Sen embargo, 
cambia o perfil dos turistas, aumen-
tando os visitantes internacionais, es-
pecialmente procedentes dos Esta-
dos Unidos e do Reino Unido. 
O eclipse está a transformar e diversi-
ficar o turismo en Galicia, atraendo vi-
sitantes cara a zonas menos conco-
rridas e reforzando a marca Galicia 
como destino de astroturismo. n

Máxima expectación 
polo primeiro eclipse 
solar en Galicia en 
máis de 120 anos
O fenómeno cruzará 143 municipios galegos e 
atraerá milleiros de visitantes internacionais

CEDIDA

Así se verá o eclipse total do vindeiro 12 de agosto.

Reunión de coordinación ante o eclipse presidida polo delegado do Goberno en Galicia, Pedro Blanco.

O Día das Letras Galegas foi dedica-
do este 2026 á xornalista, activista e 
escritora Begoña Caamaño, nada 
en Vigo no ano 1964.  

Natural do barrio do Calvario, Caa-
maño debutou na literatura aos 45 
anos e, por desgraza, a súa carreira 
quedou truncada polo seu falecemen-
to prematuro. Deixou como legado  
dúas novelas, Circe ou o pracer do 
azul (2009) e Morgana en Esmelle 
(2012), que supoñen unha reinterpre-
tación dos mitos da Odisea e as len-
das do ciclo artúrico desde unha pers-
pectiva feminista.  

O compromiso feminista de Bego-
ña era un dos piares da súa identida-
de e da súa carreira profesional. Parti-
cipou nos foros da Marcha Mundial 
das Mulleres, foi unha das impulsoras 
da asociación Mulleres Galegas na 
Comunicación e formou parte de Mul-
heres Nacionalistas Galegas. «É o 
tempo do feminismo: da xustiza, da 
igualdade, da liberdade, da dignidade 
e, por que non?, da felicidade», pro-
nunciou a escritora. 

Ademais, a Real Academia Galega 
decidiu outorgarlle o recoñecemento 
deste 17 de maio tamén polo seu la-
bor xornalístico,  comprometido coa 
verdade, a honestidade e co galego 

como lingua principal. A pesar de es-
tudar Maxisterio, Caamaño atopou a 
súa vocación polo xornalismo tras ter-
minar a carreira, facendo un curso en 
Radio Noroeste.  De alí pasou a Radio 
Popular como redactora nos servizos 
informativos. Dous anos despois deu 
o salto á delegación en Vigo de Radio 
Galega, e en 1992 trasladouse á sede 
central da entidade en Santiago. 

Ao tempo que traballaba na Radio 
Galega, a viguesa  tamén probou o 
mundo da prensa escrita, con artigos  
de corte feminista para o xornal El Sol 
e as revistas A Nosa Terra, Tempos 
Novos, Novas da Galiza ou a Festa da 
Palabra Silenciada. 

Durante este 2026, tanto a Real 
Academia Galega coma outras institu-
cións organizaron un bo feixe de actos 
de homenaxe á súa figura. No barrio 
do Calvario estivo exposta a mostra  A 
nena que perdeu un zapato, en cola-
boración  co arquivo fotográfico da 
Asociación de Veciños do Calvario, o 
Arquivo Begoña Caamaño e o Arqui-
vo da Editorial Galaxia.  

No mes de abril, a RAG publicou o 
documental Begoña Caamaño: nave-
gar no pracer do azul,  dirixido por Da-
mián Varela Pastrana e Alba López Ál-
varez.O filme está dispoñible en aber-
to na canle de Youtube da Academia. 

Xa no acto oficial que a RAG cele-
brou o 17 de maio, Ana Romaní agra-
deceulle a Caamaño «devolvernos o 
sentido na navegación» ao situar no 
centro a loita contra a violencia patriar-
cal, mentres que Marilar Aleixandre re-
saltou que levou no seu mastro «as ve-
las da rebeldía, da defensa da liberda-
de, da denuncia das inxustizas» e Víc-
tor Freixanes louvou a súa mestría na 
novela e indicou que axudou a cambiar 
un mundo que non nos gusta. n

Begoña Caamaño 
xa é eterna: a voz do 
feminismo entra 
nas Letras Galegas
A RAG homenaxeou a xornalista e escritora polo 
seu labor profesional e a súa defensa do galego

Caamaño: «E tempo do 
feminismo: da xustiza, 
da igualdade, da 
liberdade, e, por que 
non?, da felicidade»

SONIA DÍAZ/ALBA VILLAR

A xornalista e escritora viguesa Begoña Caamaño.

O Son do Camiño é, para moitos, a ci-
ta que marca o comezo do verán. 
Despois de que artistas como Katy Pe-
rry ou Linkin Park actuasen no Monte 
do Gozo, outros festivais seguiron en-
chendo os escenarios de norte a sur e 
de leste a oeste de Galicia. O Rompe-
tiño, o Resurrection Fest e o PortAmé-
rica, entre outros, non volverán recibir 
artistas ata 2027, pero son moitas as 
localidades que aínda agardan a che-
gada dalgúns dos nomes máis desta-
cados da música e da súa lexión de 
seguidores no que resta de verán. 

Durante os últimos anos, o número 
de afeccionados aos festivais aumentou 
de forma significativa e, con eles, tamén 
medrou a oferta. Sexa cal sexa o estilo 
musical, en Galicia hai un festival para 
cada público. Os amantes do rock, por 
exemplo, teñen unha cita no Castelo 
Rock, que se celebrará en Muros do 6 
ao 8 de agosto con actuacións de Big 
Special e Kid Kapichi, entre outras. 

Tamén hai espazo para a música al-
ternativa. É o caso do SonRías Baixas, 
que chegará a Bueu do 30 de xullo ao 
1 de agosto con artistas como La 
M.O.D.A., La Pegatina ou Kike Varela. 

Pola súa banda, Costa Feira regresa 
un ano máis cun ciclo de concertos ao lon-

go de todo o verán que levará a Sanxenxo 
artistas de estilos moi diferentes, de Tabu-
rete a Loquillo, pasando por Nicky Jam. 

O fenómeno dos artistas galegos 
máis novos tamén se reflicte nos car-
teis: Lg1do actuará no Marisquiño, en 

Vigo, e 9Louro fará o propio no Rock in 
Rian, en Rianxo, mentres que The Ra-
pants e Baiuca encabezan o cartel do 

Nachiños Fest, en Ferrolterra. 
Love of Lesbian, Siloé, La La Love 

You e Carlos Ares serán algúns dos 
protagonistas do Río Verbena Fest, en 
Pontevedra. O festival mantén a apos-
ta de edicións anteriores por figuras 
consolidadas do indie español e do 
pop alternativo. 

O Festival Irmandiño levará de bal-
de cultura e música a Moeche cunha 
programación inspirada nas Revoltas 
Irmandiñas. A vila coruñesa recibirá en-
tre os días 21 e 23 de agosto a Fillas de 
Cassandra, Xosé Lois Romero e Alibo-
ria, Os d’Abaixo e outros artistas des-
tacados do folk e a tradición galega. 

Outro dos grandes eventos do ca-
lendario é o Noroeste Estrella Galicia, 
que se celebrará na Coruña do 5 ao 8 
de agosto. A súa 39.ª edición reunirá 
40 concertos de distintos estilos mu-
sicais en sete escenarios repartidos 
pola cidade, todos eles de balde. Ma-
ri Froes e Echo & The Bunnymen son 
os artistas do cartel con máis oíntes 
mensuais. 

Pero, ademais destes, hai moitos 
máis festivais espallados por toda Ga-
licia. O verán é a época de maior activi-
dade, aínda que a música en directo 
tamén ten presenza durante os meses 
máis fríos do ano. Sen dúbida, este ve-
rán non faltarán oportunidades para 
asistir a un festival. n

Redacción

Público gozando dunha actuación no festival O Son do Camiño, o pasado mes de xuño.

JESÚS PRIETO

Día de Galicia

Galicia volve latexar ao 
ritmo dos festivais de verán
Citas como o Castelo Rock, o SonRías Baixas, o Río Verbena ou o 
Noroeste manterán vivo o pulso musical do país nas próximas semanas

Xosé Neira Vilas será o protagonista 
do Día das Letras Galegas de 2027. 
A Real Academia Galega acordou 
por unanimidade dedicar a celebra-
ción ao autor de Memorias dun ne-
no labrego, unha das voces máis re-
coñecidas da literatura galega con-
temporánea. A homenaxe servirá 
para achegar a súa obra ás novas 
xeracións e reivindicar o seu com-
promiso coa lingua, coa cultura e 
coa memoria colectiva de Galicia. 

Neira Vilas naceu en Gres, no con-
cello pontevedrés de Vila de Cruces, 
en 1928. A súa obra máis coñecida 

é Memorias dun neno labrego, pu-
blicada por primeira vez en Bos Ai-
res en 1961. A novela está protago-
nizada por Balbino, un rapaz dunha 
familia humilde que relata as dificul-
tades da vida no rural galego da 
posguerra. 

Cunha linguaxe sinxela e próxima, 
o escritor deulles voz aos nenos, aos 
labregos, aos emigrantes e a outras 
persoas que poucas veces ocupaban 
un lugar central na literatura. Memorias 
dun neno labrego converteuse nunha 
das obras máis lidas, vendidas e tra-
ducidas das letras galegas e fixo de 
Balbino un personaxe recoñecido por 
varias xeracións de lectores. 

A emigración 

A vida de Neira Vilas estivo tamén 
marcada pola emigración. En 1949 
trasladouse a Bos Aires, onde entrou 
en contacto con destacados intelec-
tuais e artistas galegos e participou ac-
tivamente na vida cultural da colectivi-
dade emigrante. Xunto coa súa muller, 
a escritora Anisia Miranda, fundou a 

editorial Follas Novas, creada para pu-
blicar e distribuír libros galegos. 

Posteriormente, a parella insta-
louse en Cuba, onde o escritor desen-
volveu durante tres décadas unha in-
tensa actividade literaria, xornalística e 
investigadora. Boa parte do seu traba-
llo estivo dedicado a recuperar a histo-
ria e a memoria da emigración galega 
en América. 

Ademais de Memorias dun neno 
labrego, Neira Vilas publicou títulos co-
mo Cartas a Lelo, Aqueles anos do 
Moncho, Remuíño de sombras ou 
Historias de emigrantes. En 1992 re-
gresou definitivamente a Gres, onde 
impulsou a fundación que leva o seu 
nome. Faleceu en 2015. 

A Real Academia Galega destaca 
que o Día das Letras Galegas de 2027 
servirá para reivindicar todas as face-
tas do autor: narrador, poeta, ensaís-
ta, xornalista, editor, investigador e ac-
tivista cultural. A homenaxe recoñe-
cerá tamén a súa capacidade para 
contar unha Galicia rural e emigrante 
desde a perspectiva das persoas 
máis humildes. 

A súa obra continúa presente nos 
centros educativos e segue sendo un-
ha porta de entrada á literatura galega 
para moitos lectores. A celebración 
permitirá recuperar títulos menos co-
ñecidos e afondar na súa contribución 
á memoria da emigración. n

Xosé Neira Vilas 
protagonizará o Día 
das Letras Galegas o 
próximo ano
A Real Academia Galega homenaxeará o  
autor de ‘Memorias dun neno labrego’ 

A homenaxe servirá 
para achegar a súa obra 
ás novas xeracións  
e reivindicar o 
compromiso coa lingua

ECG

O escritor, xornalista e investigador Xosé Neira Vilas.

DESCUBRE A SÚA HISTORIA EN DOVALDEORRAS.GAL
O VALOR DO PEQUENO

TINO E RAMÓN

Axuda Feader outorgada con fondos da PEPAC cun financiamento do 70% e importe da axuda de  580.524,90 euros*

A Real Academia Galega de Belas Ar-
tes (RAGBA) dedícalle o Día das Artes 
Galegas 2026 ao fotógrafo José Suá-
rez (1902-1974), un dos referentes 
máis importantes da fotografía galega 
do século XX. A súa obra destaca pola 
súa mirada humanista e innovadora, in-
fluída polas vangardas artísticas euro-
peas, como a Nova Obxectividade ale-
má e a Nova Visión. 

Unha das imaxes máis emblemáti-
cas de Suárez é a fotografía dun neno 
sostendo unha maqueta dunha dorna 
chamada Javiota, tomada na vila mari-
ñeira de Cangas do Morrazo. Esta ins-

tantánea, pertencente á serie Mariñei-
ros (1936), reflicte a vida dos pescado-
res galegos e a súa relación co mar. Es-
ta imaxe tense convertido nun símbolo 
da tradición mariñeira galega e expúxo-
se en diversas cidades do mundo, co-
mo París, Madrid, Montevideo, Bos Ai-
res, Tokio ou a India. 

A serie Mariñeiros foi realizada por 
Suárez en Galicia no ano 1936, antes 
de que o estalido da Guerra Civil inte-
rrompese os seus proxectos. A serie re-
trata a vida dos mariñeiros galegos e as 
súas familias, con imaxes que capturan 
a dureza do traballo no mar e a beleza 
da paisaxe costeira. Suárez utilizou téc-
nicas fotográficas influídas polas van-

gardas, como o uso de contrapicados 
e a composición en diagonal. 

Ao comezar a ditadura franquista, 
Suárez exiliouse na Arxentina, onde 
continuou a súa carreira como fotógra-
fo e cineasta. Alí, completou o docu-
mental Mariñeiros, que fora interrompi-
do polo conflito, e traballou en diversas 
películas como director de fotografía. 
Tamén viaxou a Xapón, onde se mer-

gullou na cultura nipona e mantivo unha 
amizade co cineasta Akira Kurosawa. 

A elección de José Suárez como 
homenaxeado no Día das Artes Gale-
gas este ano recoñece a súa traxecto-
ria artística e o seu legado como teste-
muña visual da Galicia do século XX. A 
súa obra continúa sendo unha fonte de 
inspiración para fotógrafos e artistas 
contemporáneos. n

José Suárez, fotógrafo 
da Galicia mariñeira 
e protagonista das 
Artes Galegas 2026
Este ano a RAGBA quixo homenaxear ao artista 
que renovou a linguaxe fotográfica galega

A Guerra Civil 
interrompeu o seu 
proxecto, que tivo que 
rematar no exilio en 
Arxentina

JOSÉ SUÁREZ

A fotografía titulada O neno da Malvarrosa, de 1937, é unha das máis recoñecidas do autor.

Hai aniversarios que non son unha 
simple data no calendario. Funcionan 
como unha invitación a regresar. A abrir 
de novo un libro que leva anos no an-
del. A percorrer unha casa coñecida 
con outros ollos e a preguntarse por 
que determinadas voces continúan 
explicando mellor ca ningunha o país 
que se habita. O Ano Oteriano 2026 
nace da necesidade de volver a Ra-
món Otero Pedrayo cando se cum-
pren cincuenta anos do seu pasamen-
to e cen da publicación da Guía de Ga-
licia, unha obra que segue iluminando 
a maneira de mirar o territorio. 

Formado no galeguismo de Antón 
Losada Diéguez, Vicente Risco e Flo-
rentino López Cuevillas, como mem-
bro do Grupo Nós e do Ateneo Ouren-
sán no 1914, primeiro fundou e presi-
diu o Partido Nazonalista Repubricán 
de Ourense e, despois, xa como de-
putado nas Cortes españolas da II Re-
pública, participa na creación do Parti-
do Galeguista.  Poucos intelectuais 
conseguiron abranguer Galicia cunha 
mirada tan ampla, e por iso a Real Aca-
demia Galega (RAG) nomeouno mem-
bro numerario no 1929. 

Figura destacada da 
Xeración Nós 

Otero foi escritor, profesor, xeógrafo, 
historiador — no ano 1950 converteu-
se no primeiro catedrático de Xeografía 
da Universidade de Santiago de Com-
postela (USC)—, deputado , conferen-
ciante. Pero, sobre todo, foi un obser-

vador paciente. Alguén que entendeu 
que unha paisaxe nunca é só unha pai-
saxe e que detrás de cada camiño, 
dunha carballeira ou dunha aldea late-

xan séculos de memoria. Na súa obra, 
Galicia non aparece como un decora-
do, é un organismo vivo, complexo, 
contraditorio, sempre en movemento. 

A declaración institucional do Ano 
Oteriano pretende recuperar esa her-
danza máis alá da efeméride. Non se 
trata unicamente de render homenaxe 

a un dos integrantes máis destacados 
da eterna Xeración Nós, senón de fa-
cer que a súa obra volva circular entre 
lectores novos, estudantado, investi-
gadores e entre a cidadanía galega 
que talvez nunca se achegaron aos 
seus libros. Exposicións, congresos, 
publicacións, roteiros e actividades 
educativas conforman un programa 
anula pensado para que Otero aban-
done o lugar reservado aos clásicos e 
regrese ao foro público. 

Renovador da narrativa en 
galego 

Un dos primeiros actos simbólicos ce-
lebrouse en abril na Casa de Rosalía, 
en Padrón. O escenario non foi casual. 
A casa que conserva  lembranza da 
autora converteuse nun espazo de en-
contro entre institucións culturais e ad-
ministracións para reivindicar outra fi-
gura esencial da literatura galega. En-
tre Rosalía e Otero existe un fío invisible 
que atravesa máis dun século de his-
toria: a vontade de explicar Galicia den-
de dentro, coa lingua propia como fe-
rramenta de creación e de dignidade. 

A actualidade oteriana consiste en 
comprender que o país tamén é cultu-
ra e que a identidade non se constrúe 
a partir da nostalxia, senón do coñece-
mento. As súas novelas, dende Os ca-
miños da vida até Arredor de si, se-
guen interrogando cuestións que per-
manecen abertas: a relación entre tra-
dición e modernidade, o despobo-
amento do rural, a súa transformación, 
as elites culturais ou a procura dunha 
Galicia capaz de dialogar co mundo 
sen deixar de ser ela mesma. n

Redacción

Ramón Otero Pedrayo (1888-1976) durante o seu discurso en Padrón no ano 1958. 

Ano Oteriano: volver a Otero 
Pedrayo para entender o país
No cincuenta aniversario do seu pasamento, convídase a reler a obra do 
escritor, xeógrafo e historiador ourensán e a reivindicar a súa vixencia

O verán avanza nos concellos das 
comarcas do Barbanza e Muros-
Noia cunha axenda chea de citas 
para gozar cos cinco sentidos. Pa-
ra saborealas e para poñerlle a ban-
da sonora ao descanso estival. 

As citas coa música son para 
amantes de estilos tan diferentes co-
mo o jazz, o rock e o pop, pero tamén 
dos éxitos dos 70 e dos 80 e, por su-
posto, das verbenas. 

As vindeiras citas son o Noia 
Harp Fest, o festival internacional de 
arpa de noia (do 29 de xullo ao 1 de 
agosto); a Festa Hortera do Porto do 
Son (que este ano rende homenaxe 
a Michael Jackson, o 31 de xullo e o 
1 de agosto); o Castelo Rock de 
Muros (do 6 ao 8 de agosto); o Rock 
in Rian de Rianxo (14 e 15 de agos-
to); e o festival Noites de Jazz de 
Rianxo (que inclúe concertos do 28 
ao 31 de xullo). 

O arpista José Antonio Domené 
será o solista encargado de protago-
nizar a gala de entrega do Premio In-
ternacional de Composición Portus 
Apostoli, o concerto que abrirá o fes-
tival este mércores 29 no Coliseo 
Noela. Domené sumarase á Real Fil-
harmonía de Galicia para interpretar a 
estrea de Alén do azul, a obra coa 
que o compositor coruñés Teo Mon-
tero Rey gañou a cuarta edición do 
certame. 

O programa do Noia Harp Fest 
abarca desde a música clásica e anti-
ga ata o jazz, a electrónica e a canción 
de autor. Serán dez concertos, todos 
eles gratuítos, nos que terán gran pro-
tagonismo as mulleres arpistas. Bea-
triz Martínez, Maeve Gilchrist, Neleta 
Ortiz, Siobhán Armstrong, Sona Jo-
barteh ou Park Stickney son algunhas 
das figuras que actuarán en Noia.  

No Castelo Rock actuarán as ban-
das Big Especial, Kid Kapichi, Law, 
Martin Human, Nadie González, Or-

questra Bravú Xangai, Parquesur, Sa-
raiba, Tete de la Course, True Moun-
tains, Viva Belgrado e XianPais. 

Para o rianxeiro Rock in Rian os 
primeiros concertos confirmados son 
os de 9Louro, Familia Caamagno, Or-
questra Bravú Xangai, EKOS, Bisaiak, 
Al Borde del Despido e Sustanciados.  

Para gozar das verbenas convén 
anotar as festas do verán de Ribeira 
(do 29 de xullo ao 2 de agosto, nas 
que actuarán as orquestras Panora-
ma e París de Noia e Café Quijano) e 
as de San Bartolomeu de Noia. 

No eido gastronómico, hoxe celé-
brase en Rianxo a Festa da Xouba; a 
parroquia ribeirense de Aguiño aco-
llerá a Festa do Percebe o 2 de agos-

to, e a da navalla, o 9. O Porto do 
Son celebrará tamén o 9 de agosto a 
Festa do Polbo, e Cabo de Cruz (Boi-
ro) exaltará o mexillón do 14 ao 16 
dese mes. 

A música e a gastronomía, xunto 
coa artesanía, son os ingredientes 
doutras interesantes citas de marca-
do carácter temático: a Feira Celta do 
Porto do Son (que comezou onte e 
dura ata mañá) e outras tres propos-
tas para agosto: a Feira Castrexa e o 
Boviño Fest, en Boiro, e a feira mari-
ñeira Artemar, en Ribeira. n

Jazz, rock, arpa, pop 
e verbenas: así soa o 
verán no Barbanza 
e en Muros-Noia
Hai tamén citas gastronómicas para degustar 
percebes, navallas, polbo, xoubas e mexillóns

José A. Domené e a 
Real Filharmonía de 
Galicia abrirán o Noia 
Harp Fest, que inclúe 
10 concertos gratuítos

CEDIDA

José Antonio Domené durante a actuación que ofreceu no Noia Harp Fest de 2021.

O verán chegou con forza á Costa 
da Morte, que ofrece múltiples e va-
riadas propostas de lecer. 

O Concello vimiancés incorporou 
como novidade á súa programación 
estival o programa Nouturnio de Vi-
mianzo, que ofrece visitas teatraliza-
das nocturnas para descubrir o cas-
telo dun xeito diferente, entre a histo-
ria, a lenda e a interpretación. 

Esta nova proposta desenvolve-
rase os días 31 de xullo, 5 e 21 de 
agosto e 5 de setembro, ás 22.00 
horas, convertendo a fortaleza nun 
escenario vivo no que os seus mu-
ros, recunchos e personaxes ago-
chados cobrarán protagonismo ao 
caer a noite. A actividade ofrecerá un 
percorrido guiado e teatralizado que 
mergullará ás persoas asistentes 
nos misterios e relatos que forman 
parte da memoria do castelo, com-
binando patrimonio, cultura e es-
pectáculo nunha experiencia inmer-
siva para todos os públicos. 

Con esta iniciativa, o Concello de 
Vimianzo amplía a súa oferta cultural 

de verán e continúa apostando por 
novas fórmulas de divulgación patri-
monial que permitan achegar a his-
toria local de maneira atractiva e par-
ticipativa. As prazas serán limitadas 
e será preciso realizar inscrición pre-

via a través do código QR habilitado 
no cartel da actividade. 

A alcaldesa, Mónica Rodríguez, 
destaca que esta nova proposta 
«permitirá vivir o castelo desde outra 

perspectiva, aproveitando a maxia 
da noite para crear unha experiencia 
singular que combina patrimonio, 
emoción e cultura». 

Pola súa banda, en Dumbría, a 

máxica fervenza do Ézaro recuperou 
os espectáculos audiovisuais que 
iluminan e dan vida á desemboca-
dura do río Xallas. Baixo o lema O 
eco do Ézaro, a fervenza ilumínase 
de 22.30 a 00.30 horas todos os 
venres e sábados de xullo, agosto e 
setembro ata o 19 dese último mes. 

Trátase dun espectáculo que re-
forza o atractivo dun dos espazos 
máis visitados e singulares da Costa 
da Morte, no que veciños e visitan-

tes poden gozar tamén de propos-
tas de lecer e exposicións artesa-
nais. Ademais, ao pé da fervenza si-
túase a oficina de turismo. 

Dobre cita en Camariñas 

E quen se acheguen a Camariñas 
esta fin de semana terá unha dobre 
cita festiva. Hoxe terá lugar unha no-
va edición da Festa da Praia na área 
recreativa de Xaviña, organizada po-
lo Concello. Ás 12.30 horas oficiara-
se a misa na honra de Santiago 
Apóstolo e ás 14.00 horas comeza-
rá a tradicional sardiñada gratuíta. A 
música correrá a cargo de Abrindo o 
Rejo e O Tren da Unha. 

Ata o domingo continúa tamén o 
encontro Encaixe no Camiño, que 
hoxe se complementa coa Festa do 
Marisco, a partir das 19.00 horas. n

Historia, fervenzas 
iluminadas e festas 
para vivir o verán 
na Costa da Morte
Vimianzo ofrece, a partir do venres 31 de xullo, 
visitas teatralizadas nocturnas polo seu castelo

No Ézaro pódese gozar 
os venres e sábados de 
espectáculos de luz e 
son na desembocadura 
do Xallas no Atlántico

CEDIDA

O ciclo de visitas teatralizadas ao castelo sumará este verán encontros nocturnos. 

J. M. Ramos

Espectáculo de luz e son na fervenza do Ézaro, en Dumbría. 

Visitar espazos e lugares de interese 
ou gozar da lectura dun bo libro á 
beira do mar son algunhas das pro-
postas para este verán en Berganti-
ños. Así, o Concello da Laracha vol-
ve organizar un novo programa de 
visitas guiadas pensado para todos 
os públicos -veciños, turistas e visi-
tantes de calquera idade- co obxec-
tivo de poñer en valor o patrimonio 
histórico, natural e cultural de Caión. 

Caión, entre mareas e historia con-
siste nun percorrido cultural guiado 
pola vila no que descubrir os lugares e 
puntos de interese máis destacados. 
A visita comeza na Oficina de Turismo, 
situada na antiga casa reitoral, e re-
mata cunha parada no museo do Ar-
quivo da Pesca, un espazo que per-
mite coñecer de preto a historia e tra-
dición mariñeira da localidade. Este 
roteiro realízase todos os mércores e 
venres entre o 22 de xullo e o 4 de se-
tembro, con saída ás 12.00 horas. 

A participación é gratuíta, pero re-
quire inscrición previa. As persoas in-
teresadas poden anotarse enviando 

os seus datos persoais por correo 
electrónico a turismo@alaracha.gal, 
chamando ao 647 828 510 ou ben 
presencialmente na oficina de turis-
mo. 

Con esta iniciativa o Concello rea-
firma o seu compromiso coa posta en 
valor do seu patrimonio e coa promo-
ción dun turismo sostible, enriquece-
dor e aberto a toda a cidadanía. 

Bibliopraia en Razo 

Pola súa banda, en Carballo convidan 
a visitar a biblioteca coas mellores vis-
tas do mundo na praia de Razo. Unha 
proposta para que, ademais de prac-
ticar surf, bañarse, tomar algo nunha 
terraza ou xogar ao voleibol, veciños e 
visitantes teñan ao seu alcance a pé 
de praia os últimos éxitos literarios e 
un punto de información cultural.  

Un espazo que non só ofrecerá li-
teratura e cultura, senón que tamén 
brindará consellos directos sobre a 
exposición solar segura. A Praia dos 
Libros mantén o servizo de préstamo 
para o cal é preciso contar co carné 
da Rede de Bibliotecas de Galicia 

(que tamén pode tramitarse de forma 
sinxela na propia praia). 

A bibliopraia estará aberta de luns 
a venres de 15.00 a 19.00 horas, e fa-
cilitará o acceso a pé de praia aos últi-
mos éxitos literarios, a revistas e a fo-
lletos informativos sobre a ampla ofer-
ta cultural e medioambiental que ofre-
ce o litoral carballés este verán, como 
o programa Eu quero Razo-Baldaio. 

As persoas usuarias deste servizo  

tamén terán á súa disposición diverso 
material divulgativo e recursos especí-
ficos para coidarse do sol mentres go-
zan dun bo libro. 

E os máis novos poden gozar este 
verán de campamentos infantís sobre 
robótica, intelixencia artificial e ciberse-
guridade na Aula CeMIT carballesa.  
En agosto desenvolveranse os obra-
doiros Futuros makers  (11-12 anos)  
e Makers avanzados (13-14 anos). n

Bergantiños propón 
un verán de rutas, 
lecturas á beira do 
mar e tecnoloxía
A Laracha ofrece visitas guiadas para gozar do 
patrimonio histórico, natural e cultural de Caión

A capital carballesa 
oferta campamentos 
infantís de robótica, 
intelixencia artificial e 
ciberseguridade

CEDIDA

O Concello organiza este verán visitas guiadas por Caión. 

J. M. Ramos

Non é necesario percorrer moitos 
quilómetros para gozar do verán ga-
lego. A menos de media hora da ci-
dade, numerosos concellos cele-
bran festas gastronómicas, roma-
rías, festivais e citas culturais que 
converten o verán nun momento 
ideal para descubrir o territorio sen 
afastarse demasiado. 

Tras o Apóstolo, no calendario fes-
tivo da Galicia interior abondan as citas 
festivas, como as festas de Berres, na 
Estrada, onde hoxe actúa A Banda da 
Balbina, e o luns as orquestras Gran 
Parada e Cinema. 

Xa o xoves 30 de xullo terán lugar 
as celebracións de San Cristovo e 
Virxe do Carme de Dombodán en Ar-
zúa, coas sesións vermú de Tania 
Veiras, CumbiaPop e La Bamba. A 
verbena de xoves e venres estará 
amenizada pola orquestra Cinema e 
Nuevo Tango. 

Outra das primeiras citas preto da ca-
pital terá lugar o 1 de agosto no Conce-
llo de Padrón. Trátase da Festa do Pe-
mento de Herbón, na que música e gas-
tronomía danse a man arredor do prato 

estrela padronés, do que «uns pican e 
outros non», na carballeira do convento 
franciscano de Herbón. A exaltación do 
pemento, un evento con máis de trinta 
anos de historia, terá lugar ás 13.30 ho-
ras, previa á entrega de premios. Ao 
compoñente gastronómico da festa sú-
mase un mercado de produtos locais, 
pasarrúas e actuacións de grupos folcló-
ricos, ademais de La Banda de Ayer e da 
Disco Móbil CDC, que pechará a festa. 

O mesmo día, pero na parroquia 

estradense de Couso, celébrase a 
Festa do Escalo. Unha degustación 
gratuíta de porco á brasa abrirá o ape-
tito dos asistentes, antes da verbena a 
cargo de Laura Añón, Ángel Sevilla e 
JJ Compota. O domingo 2 é o día 

grande do Escalo, centrado no tradi-
cional certame de pesca desde a ma-
ñá. Na sesión vermú actuará a Charan-
ga os Encerellados e, no apartado gas-
tronómico, haberá unha degustación 
gratuíta de escalos e pementos. 

Homenaxe aos emigrantes 

O Val do Dubra celebra as Festas do 
Emigrante do 6 ao 9 de agosto, come-
zando coa Festa da Cervexa e rema-
tando coas actuacións de EME Music, 
Ortiga e orquestra Metrópolis o sába-
do. As Festas do Emigrante son unha 
das celebracións máis singulares do 
municipio, xa que nacen co obxectivo 
de homenaxear a todas aquelas per-
soas que tiveron que marchar da súa 
terra e regresan durante o verán para 
reencontrarse coa familia e cos ami-
gos. A música e a convivencia conver-
teranse durante catro días nos gran-
des protagonistas dunha celebración 
consolidada no calendario festivo da 
comarca. 

O Concello de Arzúa volverá vestir 
de gala a partir do xoves 16 de agos-
to para a celebración das Festas do 
Carme de Arzúa, ás que a Banda de 

Música de Arzúa lle dará o pistoleta-
zo de saída ás 14.00 horas. Desde 
entón e ata p domingo 19, sucede-
ranse unha serie de concertos e ac-
tuacións na honra da patroa, coa par-
ticipación de DJ Pájara Boba, Or-
questra Galilea, DJ Casanova, DJ To-
ni Salvaje e Uxía Lambona e a Banda 
Molona. A celebración coincide ade-
mais cun dos momentos de maior 
afluencia de peregrinos no Camiño 
Francés, o que contribúe a crear un 
ambiente especialmente animado 
nas rúas da localidade. 

O Concello de Oroso, pola súa 
banda, conta con varias xornadas de 
festa repartidas por todo o mes de 

agosto. Os dous primeiros días do 
mes celébranse as festas de San Ma-
mede e do Santísimo Sacramento dos 
Ánxeles, co Grupo Master, o Dúo No-
vo Siglo e o Dúo Charada poñendo a 
nota musical.  

A cativada tamén pode gozar dos 
plans estivais. O 26 de xullo celebra-
rase no Concello de Touro a Festa de 
Inchables Acuáticos, que comezará 
ás 17.00 horas na Área Recreativa de 
Sanabria. 

Gastronomía, música e tradición 
conforman unha oferta que demostra 
que o verán galego vívese de xeito in-
tenso nos concellos da contorna de 
Santiago. n

CEDIDA

A Festa do Pemento de Herbón, declarada de Interese Turístico.

Os mellores plans festeiros na 
Galicia interior tras o Apóstolo

A Festa do Pemento de Herbón, o Escalo de Couso, o Emigrante en 
Val do Dubra ou o Carme de Arzúa son algunhas das próximas citas

Mañá domingo 
celébrase en Touro  
a Festa de Inchables 
Acuáticos dirixida  
á cativada 

Galicia conta con moitos produtos 
elevados aos altares da gastronomía 
pola súa calidade, o seu éxito co-
mercial e a súa fama, como as pata-
cas de Coristanco, o pemento de 
Padrón, o queixo de Arzúa... ou a 
xouba de Rianxo. Precisamente ho-
xe terá lugar na alameda da vila 
rianxeira a XXXI Festa da Xouba, or-
ganizada polo Concello coa colabo-
ración da confraría, que aporta os 
aproximadamente 180 quilos de 
produto que se van servir. A xouba 
cociñarase en base a varias receitas. 

A inauguración será ao mediodía 
co Baile das Francadas. Ás 13.00 
horas será a sesión vermú, ameniza-
da por Mínimo Eventos, e xa pola 
noite (22.30) a Banda Escola de Mú-
sica de Rianxo ofrecerá o concerto 
Bandas Sonoras de Cinema Infantil. 

O tirón que a xouba de Rianxo 
ten no mercado débese a que se 

captura coa exclusiva arte do xeito 
(nada que ver coa do cerco, pois fai-
se de xeito artesanal e selectivo), 
nunha zona moi determinada da ría 
de Arousa na que se alimenta do 
plancto do fondo e nunha época 
concreta (a partir de mediados de 
maio) na que as augas adquiren a 
temperatura adecuada para atraer 
as sardiñas que acoden alí a deso-
var. O seu tamaño mínimo é de 11 
centímetros e o tamaño máximo da 
malla da rede é de 17,5 milímetros. 

Para intentar erradicar a fraude 
ao redor da xouba rianxeira, poñela 
en valor e garantir a súa orixe e o tra-
zado na súa comercialización, des-
de que se captura ata que chega ao 
consumidor, a confraría creou hai 
tres anos a marca Xouba de Rianxo-
Pesca Artesanal Arte do Xeito, con-
cedida pola Oficina Española de Pa-
tentes e Marcas e que, en base a un 
exhaustivo regulamento, controla, 
outorga e promociona o pósito. 

As embarcacións rianxeiras auto-
rizadas para a pesca da xouba coa 
arte do xeito incorporáronse de ofi-
cio a este distintivo, aínda que pode-
rán ser expulsadas se non cumpren 
as esixencias. Doce empresas con-
serveiras están adheridas a esta 
marca, así como varios restaurantes 
e praceiras. Todos eles teñen unhas 
claves de acceso á plataforma que 
controla a orixe e o trazado do pro-
duto, á que deben subir os datos de 
cada compra: datas, cantidades, 

códigos de enlatado... 
No marco deste proceso de con-

trol establécese mesmo o tempo 

máximo que o produto pode estar á 
venda no posto dun mercado ou na 
cámara frigorífica dun restaurante. 

Para poder estampar o selo Xou-
ba de Rianxo en etiquetas, latas ou 
cartas, o produto debe ser adquirido 
exclusivamente na lonxa de Rianxo. 

A Xouba de Rianxo tamén ten 
embaixadores para a súa promo-
ción: os chefs Lucía Freitas (Estrela 
Michelin, do restaurante A Tafona), 
Miguel Mosteiro (Gastrolab Arousa) 
e Manu Gómez (Aghro da Corna). n

Rianxo exalta hoxe 
a súa xouba, un 
peixe ‘de marca’ que 
ten 3 embaixadores
Durante a celebración gastronómica que terá 
lugar na alameda serviranse uns 180 quilos

O distintivo Xouba de 
Rianxo permite facer o 
trazado do produto, 
dende a captura ata 
que chega ao mercado

CEDIDA

Un mariñeiro de Rianxo pescando xoubas a bordo dunha embarcación xeiteira.

Redacción

A riqueza paisaxística de Galicia e o 
valor do seu patrimonio histórico, ar-
quitectónico e cultural transcenden 
as súas fronteiras. A UNESCO, o or-
ganismo das Nacións Unidas encar-
gado de elaborar a Lista do Patrimo-
nio Mundial, recoñeceu ao longo 
das últimas décadas algúns dos 
seus bens máis emblemáticos. Na 
actualidade, Galicia conta con catro 
dos 50 lugares declarados Patrimo-
nio da Humanidade en España. 

Cidade histórica de 
Santiago 

Foi o primeiro enclave galego en obter 
este recoñecemento, en 1985. Ergui-
da sobre unha antiga necrópole, un 
castro celta e restos da época roma-
na, Compostela destaca por conser-
var un excepcional conxunto monu-
mental no que conviven edificios ro-
mánicos, góticos, renacentistas, ba-
rrocos e neoclásicos. O Ministerio de 
Cultura defínea como unha cidade 
histórica de extraordinario valor e cun 
excelente estado de conservación. 

Os Camiños de Santiago 

O segundo recoñecemento chegou 
en 1993 da man do Camiño de San-
tiago. A UNESCO salienta a enorme 
influencia da ruta xacobea na arte, na 
arquitectura e na literatura europeas, 
así como o seu papel na consolida-

ción de Compostela como un dos 
grandes centros de peregrinación da 
cristiandade, xunto con Xerusalén e 
Roma, durante a Idade Media. 

Co paso do tempo, esta declara-
ción ampliouse para incluír o Camiño 
Francés, as rutas francesas, o Camiño 
do Norte e o Camiño Primitivo. 

A Muralla Romana de Lugo 

Construída no século II d. C., a Mura-
lla de Lugo foi incorporada á Lista do 
Patrimonio Mundial no ano 2000. A 
UNESCO considéraa o mellor exem-
plo conservado en Europa das fortifi-
cacións militares do Imperio romano 
tardío. Ademais, forma parte do traza-
do do Camiño Primitivo, tamén reco-
ñecido como Patrimonio da Humani-
dade. 

A Torre de Hércules 

O faro romano da Coruña converteu-
se en Patrimonio da Humanidade en 
2009. Con 55 metros de altura, con-

serva practicamente intacta a súa es-
trutura desde o século I d. C. e conti-
núa cumprindo a función para a que 
foi construído hai case dous mil anos. 
É, de feito, o único faro romano do 
mundo que segue en funcionamento. 
Na súa contorna tamén destacan os 
petroglifos do monte dos Bicos, o Par-
que Escultórico da Torre e o cemiterio 
musulmán. n

CEDIDA

A Torre de Hércules é o único faro romano do mundo que segue en funcionamento.

Os catro tesouros galegos que 
conquistaron a UNESCO

A cidade histórica compostelá, os Camiños de Santiago, a Muralla de 
Lugo e a Torre de Hércules forman parte da Lista do Patrimonio Mundial

Paisaxe, historia e 
cultura únense nos 
catro Patrimonios da 
Humanidade que 
atesoura Galicia

Redacción

Día de Galicia

Alfombra floral en San Martiño Pinario, aos pés da Catedral de Santiago.

Estamos a horas de saber se a Ribeira 
Sacra pode chegar a ser Patrimonio da 
Humanidade pola Unesco. Pero que 
argumenta Galicia para propoñer esa 
candidatura ? 

O director xeneral de Patrimonio 
Cultural, Ángel Miramontes, destaca os 
«atributos especiais e únicos» que 
posúe a Ribeira Sacra que «a fan xusta 
merecedora de ser recoñecida como 
Patrimonio Mundial pola Unesco». 

Neste sentido, o representante da 
Consellería de Cultura, Lingua e Xuven-
tude enxalza o «valor excepcional» que 
reúne a candidatura Ribeira Sacra: Pai-
saxe da auga, que abarca 26 concellos 
das provincias de Lugo e Ourense. Ao 
respecto, incide en que presenta unha 
paisaxe construída co uso da auga 
«dun xeito novo que non está presente 
aínda de modo suficiente na Lista de 
Patrimonio Mundial». Refírese, así, aos 
canóns e vales fluviais esculpidos pola 
auga e ao relevante patrimonio hidráu-
lico que atesoura a zona. 

Por estes motivos, o responsable 
de Patrimonio da Xunta asegura que 
nesta recta final da candidatura o Go-
berno galego ten «boas sensacións» 
tanto polas impresións que foron re-
collidas en todo o proceso —co que 
a Xunta entende que cumpriu rigoro-
samente no tocante aos tempos, trá-
mites e documentación— como po-
la última visita ao territorio que realiza-

ron consultores da Unesco a princi-
pios de outubro. 

Neste contexto, director xeral de 

Patrimonio Cultural remarca que se 
conta cunha candidatura «madura e 
sólida» que fai encarar este último tra-

mo con «optimismo» e «confiar en que 
non decepcione» para conseguir esta 
distinción en 2026.  

Miramontes tamén destaca o «es-
forzo e traballo sen descanso» por par-
te da Xunta para fornecer Ribeira Sa-
cra: Paisaxe da auga. Así, sinala os 
preto de 8 millóns de euros que a Ad-
ministración autonómica investiu na 
conservación e posta en valor de máis 
de 40 bens patrimoniais deste territorio 
das provincias de Ourense e Lugo nes-
tes últimos anos. 

Pola súa banda, o presidente da 
Xunta, Alfonso Rueda, subliña que a 
candidatura da Ribeira Sacra chega 
ao Comité de Patrimonio Mundial des-
pois dun longo traballo iniciado hai dé-
cadas e do traballo coordinado entre o 
Goberno galego, o embaixador de Es-
paña ante a Unesco e o Ministerio de 
Cultura.  

A candidatura da Ribeira Sacra será 
avaliada polos países de Armenia, 
Acerbaixán, Bangladesh, Chequia, Se-
lecta, Xamaica, Casaquistán, Quenia, 
Kuwait, Líbano, Mongolia, Perú, Polo-
nia, República de Corea, Senegal, Suí-
za, Togo, Turquía, Ucraína, República 
Unida de Tanzania e Vietnam. n

Redacción

Canón do Sil na Ribeira Sacra.

IÑAKI OSORIO

Día de Galicia

¿Está a Ribeira Sacra máis preto de 
ser Patrimonio da Humanidade?
Unha vintena de expertos de diferentes países do mundo avaliará a candidatura presentada 
pola nosa comunidade que abarca un total de 26 concellos das provincias de Lugo e Ourense

A segunda edición da campaña 
«Para gustos, cultura», impulsada 
pola Xunta de Galicia, ofrecerá máis 
de 3.600 actividades de 40 tipolo-
xías diferentes —música, teatro, ci-
ne, lectura...— en máis de 200 con-
cellos. O obxectivo é descentralizar 
a cultura, promover a lingua galega, 
favorecer a conciliación familiar e ser-
vir de anticipo ao Xacobeo 2027. A 
programación é transversal e está 
dirixida a todos os públicos: infancia, 
mocidade, familias e maiores. 

Atardecer no Gaiás 

Un dos programas máis destacados 
desta edición é Atardecer no Gaiás, 
que xa superou o ecuador da súa 
programación. O vindeiro 30 de xu-
llo actuará Sheila Patricia, unha das 
voces do folk contemporáneo gale-
go, mentres que o 31 será a quenda 
de Lisdexia, grupo de punk-rock en 
galego. 

A programación de agosto inclúe 
as actuacións de Dogo, banda de 
rock en galego, o día 6; e de Galician 
Army o 12 de agosto, cun concerto 
especial que acompañará a eclipse 
solar. Destaca tamén o Atardecer 
Fest, que se celebrará o 13 de agos-
to, un mini festival de rap e ritmos ur-
banos coa participación de Israel B, 
Santa Salut e Silee. O peche do ci-
clo, o 14 de agosto, correrá a cargo 
de Turista Sueca. 

Nas semanas anteriores, a Cida-
de da Cultura xa acolleu propostas 
como o arranque da xira de Carlan-
gas (2 de xullo), o talento emerxente 
de Marrit (3 de xullo), a música urba-
na de 9Louro (9 de xullo) e a recupe-
ración da tradición oral con Maricar-
me (16 de xullo) e Unto Vello (17 de 
xullo). O 23 de xullo foi a quenda de 
Bala, unha das bandas galegas con 
maior proxección internacional. 

Atardecer no Gaiás celébrase na 
praza central da Cidade da Cultura 
con acceso libre e gratuíto. Os con-
certos adoitan comezar ás 21.00 
horas, agás o Atardecer Fest do 13 
de agosto, que arrancará ás 20.00 
horas. En caso de condicións me-

teorolóxicas adversas, as actuacións 
trasladaranse a un espazo cuberto. 

O programa inclúe tamén pro-
postas de lecer, campamentos e ini-
ciativas de fomento da lectura, co-
mo «Ler conta moito», destinada a 
promover o hábito lector entre a ci-
dadanía. Tamén forma parte da 
campaña A Furgoteca, un servizo 
de biblioteca móbil que levará activi-
dades a 30 municipios das provin-
cias de Lugo e Ourense. 

Así mesmo, a Xunta financia máis 
de 400 propostas culturais nas oito 
Feiras do Libro que se celebran du-
rante o verán. 

O comisario do Xacobeo 2027, 
Marcos Gómez Román, destacou a 
relevancia desta campaña, que cua-
lificou como «un moi bo anticipo do 
que será» o vindeiro Ano Santo. «En-
tre todos, teremos o Xacobeo 2027 
que Galicia se merece», asegurou. 

O representante da Xunta sinalou 
que este programa permite encarar 
o vindeiro Ano Santo cun papel 
proactivo na creación de contidos 
culturais, poñendo en valor a riqueza 
das expresións artísticas galegas e 
consolidando as alianzas público-
privadas como unha fórmula de tra-
ballo fundamental de cara ao Xaco-
beo 2027. 

Ampla oferta musical 

A programación musical da Xunta 
vai moito máis alá de Atardecer no 
Gaiás e reúne durante o verán unha 
ampla variedade de estilos, xéneros 
e formatos. O calendario abrangue 
desde artistas da música tradicional 
galega e novos talentos da comuni-
dade ata nomes xa consagrados e 
propostas internacionais. 

O público poderá asistir aos con-
certos de Milladoiro, Luar na Lubre, 
Emilio Rúa ou Uxía. A esta oferta sú-
manse tamén os festivais integrados 
na marca Concertos do Xacobeo, 
que reunirán centos de actuacións 
galegas, nacionais e internacionais. 

Por último, cómpre salientar as 
88 festas de interese turístico que se 
celebran en Galicia durante o verán 
e que ofrecerán unha intensa pro-
gramación musical xunto con nu-
merosas propostas culturais. n

Redacción

Vista do público máis próximo ao escenario no concerto de 9Louro dentro do Atardecer no Gaiás.

ROCÍO CIBES

Día de Galicia

«Para gustos, cultura» 
impulsa o verán galego
Máis de 3.600 actividades en 200 concellos, con música, lectura, lecer 
e propostas para todos os públicos, anticipan o Xacobeo 2027

A cantautora Sheila Patricia actuará na Cidade da Cultura o vindeiro 30 de xullo.

GUSTAVO SANTOS

Galicia é unha das grandes referen-
cias do termalismo en España. No 
seu territorio hai máis de 300 capta-
cións mineiromedicinais cataloga-
das, unha riqueza que sitúa a comu-
nidade entre as rexións europeas 
con maior concentración deste tipo 
de augas. Unha vintena delas son 
utilizadas por balnearios con instala-
cións modernas, persoal especiali-
zado e tratamentos sometidos a un-
ha estrita normativa. 

O aproveitamento das augas ter-
mais remóntase á época prerroma-
na, aínda que foron os romanos 
quen consolidaron o seu uso. A par-
tir do século XVIII, as fontes volveron 
gañar protagonismo e os médicos 
comezaron a recomendar os baños 
con fins terapéuticos. En 1833 xa 
existían sete balnearios oficiais en 
Galicia. 

O sector experimentou un novo 
impulso a finais do século XX, coin-
cidindo coa modernización das ins-
talacións e coa creación da Asocia-
ción de Balnearios de Galicia, en 
1985. Desde entón, o termalismo 
consolidouse como unha oferta vin-
culada non só ao descanso, senón 

tamén á prevención, ao benestar e á 
recuperación física. 

Ourense é o epicentro desta tra-
dición, con enclaves como as Bur-
gas, Arnoia, Lobios ou Verín. En 
Pontevedra destacan Mondariz, 
Cuntis, A Toxa, Caldas de Reis e as 
termas de Teáns, en Salvaterra de 
Miño. A oferta complétase con es-
pazos ao aire libre e centros de tala-
soterapia que aproveitan tamén as 
propiedades da auga do mar, das 
algas e dos barros. 

Ademais do seu valor para a saú-
de e o benestar, os balnearios teñen 
un importante peso económico e 
social. Xeran emprego, axudan a 
fixar poboación e dinamizan as co-
marcas nas que se asentan. O sec-
tor considérase, tras o Camiño de 
Santiago, un dos produtos turísticos 
galegos con maior potencial interna-
cional. 

A Asociación de Balnearios de 
Galicia salientou recentemente este 
liderado na súa asemblea anual, ce-
lebrada na Cidade da Cultura. No 
encontro tamén se puxo en valor o 
carácter innovador das instalacións, 
o programa Benestar en Balnearios 
e os corenta anos de traxectoria da 
entidade. n

Galicia, potencia 
termal: saúde, 
tradición e futuro 
arredor da auga
Lidera o termalismo en España con máis de 
300 captacións mineiromedicinais catalogadas

CEDIDA

Piscina interior das Termas de Cuntis.

Balneario de Mondariz.

